
ᐃᓗᓕᖏᑦ  
 
ᐅᑯᐊ ᒪᓕᒐᐃᑦ ᒪᓕᒐᓕᐅᖅᑎᓄᑦ, ᑲᒪᔨᐅᔪᓄᑦ ᐊᒻᒪ ᓄᓇᕗᑦ ᒪᓕᒐᓕᐅᕐᕕᐊᓂ ᐃᖅᑲᓇᐃᔭᖅᑎᓄᑦ 

ᐊᑐᖅᑕᐅᔪᒃᓴᑦ.  ᐅᑯᐊ ᑎᑎᕋᓚᐅᖅᑕᕗᑦ ᓇᓗᓇᐃᔭᐃᔪᒪᓪᓗᑕ ᐃᑲᔫᓯᐊᓂᒃ ᐊᒻᒪ ᐱᔨᑦᑎᕈᑎᓂᒃ 

ᒪᓕᒐᓕᐅᖅᑎᓄᑦ ᐊᑐᐃᓐᓇᕈᖅᑕᐅᓯᒪᔪᓂᒃ 2021−ᒥ ᓂᕈᐊᕐᓇᐅᑉ ᐊᕐᕌᒍᐊ ᐊᑐᖅᑎᓪᓗᒍ.  

 

ᐅᑯᐊ ᒪᓕᒐᐃᑦ ᓇᓗᓇᐃᔭᐃᓯᒪᖕᒥᔪᑦ ᐱᔨᑦᑎᕈᑎᓂᒃ ᐊᑐᐃᓐᓇᕈᖅᑕᐅᓯᒪᔪᓂᒃ ᑕᓪᓕᒪᖓᓐᓂ ᒪᓕᒐᓕᐅᖅᑏᑦ 

ᐃᓱᓕᑦᑎᑎᓪᓗᒋᑦ, ᐃᓚᓕᐅᖢᒍ ᓂᕈᐊᖁᔨᓂᕐᒧᑦ ᑎᓕᓯᔾᔪᑦ ᐅᓪᓗᐊ, ᓂᕈᐊᕐᓇᐅᑉ ᐅᓪᓗᐊ ᐊᒻᒪ ᓂᕈᐊᕈᑏᑦ 

ᓈᓴᖅᑕᐅᕕᐊᑕ ᐅᓪᓗᐊ. 

 

ᐃᓱᒪᖅᓱᕐᓂᕐᒥᒃ ᑐᓐᖓᕕᖃᖅᖢᓂ ᓂᕈᐊᕐᓇᕐᒥ ᐃᓘᓐᓇᖏᑦ ᓂᕈᐊᒐᒃᓴᐃᑦ ᓇᓕᒧᒌᒃᑎᑕᐅᑦᑎᐊᕐᓗᑎᒃ 

ᑲᒪᒋᔭᐅᔭᕆᐊᖃᕐᓂᖏᑦ.  ᑕᐃᒪᐃᓐᓂᖓᓄᑦ, ᒪᓕᒐᓕᐅᖅᑎ ᐊᓯᒥᓐᓂᒃ ᓂᕈᐊᒐᒃᓴᐅᖃᑎᒋᔭᒥᓂᑦ 

ᐱᕚᓪᓕᕐᓂᖅᓴᐅᔭᕆᐊᖃᓐᖏᓚᖅ ᑮᓇᐅᔭᖁᑎᓂᒃ ᐊᑐᐃᓐᓇᖃᕐᓂᒃᑯᑦ, ᐅᕝᕙᓘᓐᓃᑦ ᒪᓕᒐᓕᐅᖅᑎᐅᓂᖓ 

ᖃᐅᔨᒪᔮᕆᔭᐅᓂᖓᓄᑦ. 

 

 

ᐊᐱᖅᑯᑎᒋᔭᐅᒐᔪᒃᑐᑦ 
 
ᐊᐱᖅᑯᑎ.  ᓄᓇᕗᑦ ᒪᓕᒐᓕᐅᕐᕕᐊᓄᑦ ᓱᓕ ᒪᓕᒐᓕᐅᖅᑎᐅᖃᑕᐅᓂᕋᖅᑕᐅᓂᐊᖅᐳᖔ ᒪᓕᒐᓕᐅᖅᑏᑦ 

ᐃᓱᓕᑎᑕᐅᓚᐅᖅᑎᓪᓗᒋᑦ? 

 
ᑭᒡᒍᑖ.  ᐋᒃᑲ.  ᓂᕈᐊᖁᔨᓕᕐᓂᕐᒧᑦ ᑎᓕᓯᔾᔪᑦ ᓴᖅᑭᑕᐅᓲᖑᕗᖅ ᒫᓐᓇ ᒪᓕᒐᓕᐅᖅᑏᑦ 

ᐃᓱᓕᑎᑕᐅᓚᐅᖅᑎᓪᓗᒋᑦ.  ᒪᓕᒐᓕᐅᕐᕕᒃᑕᖃᕈᓐᓃᖅᑐᖅ, ᒪᓕᒐᓕᐅᖅᑎᓪᓗ ᒪᓕᒐᓕᐅᕐᕕᖕᒧᑦ 

ᒪᓕᒐᓕᐅᖅᑎᐅᔪᓐᓃᖅᖢᑎᒃ. 

 

ᑕᐃᒪᐃᒃᑲᓗᐊᖅᑎᓪᓗᒍ, ᖃᐅᔨᒪᓂᐊᖅᐳᑎᑦ ᒥᓂᔅᑕᐃᑦ ᑲᑎᒪᔨᖏᑦ ᓱᓕ ᒥᓂᔅᑕᐃᑦ ᑲᑎᒪᔨᒋᓂᐊᖅᑕᖏᑦ 

(ᑭᓯᐊᓂ ᑎᒃᑯᐊᖅᑕᐅᓯᒪᓂᖓ ᐃᓱᒪᓕᑎᑕᐅᒃᐸᑦ), ᐊᒻᒪ ᐅᖃᖅᑎ ᐅᖃᖅᑎᐅᖏᓐᓇᕐᓂᐊᖅᖢᓂ ᑭᓯᐊᓂ ᓄᑖᖅ 

ᐅᖃᖅᑎ ᓂᕈᐊᖅᑕᐅᒃᐸᑦ ᓯᕗᓪᓕᖅᐹᖅ ᐅᓪᓗᐊᓂ ᑲᑎᒪᕐᔪᐊᕐᓂᖃᓕᖅᑎᓪᓗᒋᑦ ᓄᑖᑦ ᒪᓕᒐᓕᐅᖅᑏᑦ. 

 

 

ᐊᐱᖅᑯᑎ.  ᒪᓕᒐᓕᐅᖅᑎᐅᔪᓐᓃᕈᒪ ᓱᓕ ᐊᑭᓕᖅᓱᖅᑕᐅᓂᐊᖅᐳᖔ? 

 

ᑭᒡᒍᑖ.  ᐄ.  ᒪᓕᒐᓕᐅᖅᑏᑦ ᑮᓇᐅᔾᔭᒃᓴᐃᓐᓇᕐᓂᐊᖅᑐᑦ, ᓂᕈᐊᖅᑕᐅᕕᖓᓂᓗ ᐃᖅᑲᓇᐃᔭᕐᓂᕐᒥᓂ 

ᐊᑭᓕᖅᓱᖅᑕᐅᖏᓐᓇᕐᓗᑎᒃ, ᓄᓇᕗᒻᒥ ᐅᑭᐅᖅᑕᖅᑐᒥᐅᑕᐅᔾᔪᓯᐊᖏᓐᓇᕐᓗᑎᒃ ᐊᒻᒪ ᐃᒡᓗᒥᓄᑦ ᐃᑲᔫᓯᐊᕐᓗᓂ 

(ᐊᑐᖅᐸᑦ) ᓂᕈᐊᕐᓇᐅᑉ ᐅᓪᓗᐊᑕ ᑎᑭᓚᐅᖅᑎᓐᓇᒍ.  ᒥᓂᔅᑕᐃᑦ ᑲᑎᒪᔨᖏᑦ ᖄᒃᑲᓐᓂᐊᒍᑦ 

ᐊᑭᓕᖅᓱᖅᑕᐅᓂᕐᒥᓂᒃ ᐲᓐᓇᕐᓂᐊᖅᑐᑦ. 

ᐊᐱᖅᑯᑎ.  ᒫᓐᓇ ᒪᓕᒐᓕᐅᖅᑎᐅᒍᒪ, ᐅᑯᐊ ᑎᑎᖅᑲᑦ ᐊᑐᕈᓐᓇᖅᐸᒃᑳ ᓂᕈᐊᒐᒃᓴᐅᔪᒪᔾᔪᑎᓐᓂ “MLA” 

ᐅᕝᕙᓘᓐᓃᑦ “Honourable Member”? 

 

ᑭᒡᒍᑖ.  ᐋᒃᑲ.  ᒪᓕᒐᓕᐅᕐᕕᒃ ᐃᓱᓕᑐᐊᕐᒪᑦ, ᒪᓕᒐᓕᐅᖅᑏᑦ ᒪᓕᒐᓕᐅᕐᕕᖕᒧᑦ ᒪᓕᒐᓕᐅᖅᑎᐅᔪᓐᓃᖅᑐᑦ. 

 

 

ᐊᐱᖅᑯᑎ.  ᓂᕈᐊᖅᑕᐅᕕᓐᓂ ᑎᑎᕋᕐᕕᒐ ᒪᑐᔭᕆᐊᖃᕐᓂᐊᖅᐹ ᑕᓪᓕᒪᖓᓐᓂ ᒪᓕᒐᓕᐅᖅᑏᑦ 

ᐃᓱᓕᑎᑕᐅᓚᐅᖅᑎᓪᓗᒋᑦ? 

 

ᑭᒡᒍᑖ.  ᐄ.  ᓂᕈᐊᖅᑕᐅᕖᑦ ᑎᑎᕋᕐᕕᓕᒫᖏᑦ ᒪᑐᔭᐅᕗᑦ ᐃᓱᓕᑎᑕᐅᕝᕕᐊᑕ ᐅᓪᓗᖓᓂ ᐱᒋᐊᖅᖢᒍ ᐊᒻᒪ 

ᒪᑐᓯᒪᐃᓐᓇᕐᓂᐊᖅᖢᑎᒃ ᑭᓯᐊᓂ ᓂᕈᐊᕈᑏᑦ ᓈᓴᖅᑕᐅᕌᓂᒃᓯᒪᓕᖅᐸᑕ. 

 

 

ᐊᐱᖅᑯᑎ.  ᒪᓕᒐᓕᐅᕐᕕᒃ ᐃᓱᓕᑎᑕᐅᓚᐅᕋᓗᐊᖅᑎᓪᓗᒍ ᓱᓕ ᓂᕈᐊᖅᑎᒃᑲ ᐃᑲᔪᐃᓐᓇᕈᓐᓇᖅᐸᒃᑳ? 

 

ᑭᒡᒍᑖ.  ᐄ.  ᓂᕈᐊᖅᑎᑎᑦ ᐃᑲᔪᐃᓐᓇᕈᓐᓇᖅᑕᑎᑦ ᒪᓕᒐᓕᐅᕐᕕᐅᑉ ᑮᓇᐅᔭᖁᑎᖏᓐᓂᒃ ᐊᑐᓐᖏᑐᐊᕈᕕᑦ. 

 

 ᓂᕈᐊᖅᑏᑦ ᐃᓱᒫᓘᑎᖃᖅᐸᑕ ᒪᓕᒐᓕᐅᕐᕕᐅᑉ ᒥᒃᓵᓄᑦ, ᓂᕈᐊᖅᑎᑎᑦ ᒪᓕᒐᓕᐅᕐᕕᐅᑉ 

ᐅᖄᓚᐅᑎᐊᓄᑦ ᐊᑭᖃᓐᖏᑦᑐᒧᑦ ᐅᖄᓚᖁᔪᓐᓇᖅᑕᑎᑦ, ᓈᓴᐅᑖ: 1-877-334-7266.  

 

 ᓂᕈᐊᖅᑏᑦ ᐃᓱᒫᓘᑎᖃᖅᐸᑕ ᓄᓇᕗᑦ ᒐᕙᒪᒃᑯᑦ ᒥᒃᓵᓄᑦ, ᓂᕈᐊᖅᑎᑎᑦ ᒐᕙᒪᒃᑯᑦ ᐅᖄᓚᐅᑎᐊᓄᑦ 

ᐊᑭᖃᓐᖏᑦᑐᒧᑦ ᐅᖄᓚᖁᔪᓐᓇᖅᑕᑎᑦ, ᓈᓴᐅᑖ: 1-888-252-9869, ᐅᕝᕙᓘᓐᓃᑦ ᓄᓇᓕᖕᓂ 

ᒐᕙᒪᒃᑯᑦ ᑭᒡᒐᖅᑐᐃᔨᐊᑕ ᑎᑎᕋᕐᕕᐊᓄᑦ ᐅᖄᓚᔪᓐᓇᖅᑐᑦ. 

 ᓂᕈᐊᕐᓂᓕᕆᓂᕐᒧᑦ ᐅᓪᓗᐃᑦ ᐊᑐᓗᐊᓐᖑᐊᖅᑐᑦ 

 

ᐅᑯᐊ ᐅᓪᓗᐃᑦ ᐃᖅᑲᐅᒪᔭᕆᐊᖃᖅᑕᑎᑦ ᒪᓕᒐᓕᐅᖅᑎᐅᓪᓗᑎᑦ, ᑖᒃᑯᐊ ᐅᓪᓗᑦ ᐊᑐᖅᑕᐅᖃᑦᑕᕐᒪᑕ 

ᑮᓇᐅᔾᔭᒃᓵᑎᑦ, ᑮᓇᐅᔭᖅᑐᕈᑎᑎᑦ ᐃᑲᔫᑎᑎᓪᓗ ᓈᓴᐅᑎᖏᑦ ᐋᖅᑭᒃᓱᖅᑕᐅᓕᖅᑎᓪᓗᒋᑦ: 

 

        ᐃᓱᓕᑎᑕᐅᕕᐊ                                  ᓈᑦᑏᖑᔭᖅ, ᓯᑎᐱᕆ 19, 2021 

        ᓂᕈᐊᖁᔨᓕᕐᓂᕐᒧᑦ ᐱᓕᓯᔾᔪᑦ                       ᓇᒡᒐᔾᔭᐅ, ᓯᑎᐱᕆ 20, 2021 

        ᓂᕈᐊᕐᕕᐅᑉ ᐅᓪᓗᐊ                              ᓇᒡᒐᔾᔭᐅ, ᐊᒃᑑᐸ 25, 2021 

        ᓂᕈᐊᕈᑏᑦ ᓈᓴᖅᑕᐅᕌᓂᒃᓯᒪᓕᖅᑎᓪᓗᒋᑦ             ᓇᒡᒐᔾᔭᐅ, ᓄᕕᐱᕆ 1, 2021                                   

 

ᒪᓕᒐᓕᐅᖅᑏᑦ ᑮᓇᐅᔾᔭᒃᓵᖏᑦ ᐃᑲᔫᓯᐊᖏᓪᓗ 

 

ᒪᓕᒐᓕᐅᕐᕕᒃ ᐃᓱᓕᑎᑕᐅᒃᐸᑦ, ᒪᓕᒐᓕᐅᖅᑏᑦ ᒪᓕᒐᓕᐅᖅᑎᐅᔪᓐᓃᕐᓂᐊᖅᑐᑦ ᓈᓴᐅᑎᓕᒃ 1(1) ᑐᑭᖓ 

ᐊᑐᕐᓗᒍ ᑎᑎᕋᖅᓯᒪᔪᖅ ᒪᓕᒐᓕᐅᖅᑏᑦ ᐊᒻᒪ ᐊᐅᓚᑦᓯᔩᑦ ᑲᑎᒪᔨᖏᑦ ᐱᖁᔭᕐᔪᐊᖓᑕ ᐃᓗᐊᓃᑦᑐᖅ 

(“ᐱᖁᔭᕐᔪᐊᖅ”). 

 

ᑕᐃᒪᐃᒃᑲᓗᐊᖅᑎᓪᓗᒍ, ᑮᓇᐅᔾᔭᒃᓵᑦ ᐊᒻᒪ ᐃᑲᔫᓯᐊᑦ ᐅᓄᕐᓂᖏᑦ ᓈᓴᖅᑕᐅᓂᖏᑦ ᐱᔾᔪᑎᒋᓪᓗᒋᑦ, ᐅᑯᐊ 

ᐱᖁᔭᕐᔪᐊᑉ ᐃᓗᐊᓃᑦᑐᑦ ᐊᑐᖅᑐᑦ. 

 

ᓈᓴᐅᑖᑕ ᐃᓚᕈᓯᐊ 25(2) ᐃᒪᐃᓕᖓᔪᖅ: 

 

“ᐃᓚᕈᓯᐊ (1)−ᒥ ᑎᑎᕋᖅᓯᒪᔪᖅ ᑐᑭᓯᓇᖅᓯᑎᒋᐊᒃᑲᓐᓂᕐᓗᒍ, ᐃᓄᒃ 

ᒪᓕᒐᓕᐅᖅᑎᐅᖅᑎᓐᖑᕐᓂᕋᖅᑕᐅᓂᐊᖅᑐᖅ ᑖᔅᓱᒪ ᐃᓅᑉ ᑭᒡᒐᖅᑐᐃᕝᕕᖓᑕ ᐃᓗᐊᓂ ᓂᕈᐊᕐᓇᐅᑉ 

ᐅᓪᓗᖓᑦᑕ ᑭᖑᓪᓕᖅᐹᖓᓐᓂᑦ ᓈᓴᓯᒋᐊᕐᓗᒍ.”  

 

ᓈᓴᐅᑖᑕ ᐃᓚᕈᓯᐊ 25(3) ᐃᒪᐃᓕᖓᔪᖅ: 

 

“ “ᐃᓚᕈᓯᐊ (1)−ᒥ ᑎᑎᕋᖅᓯᒪᔪᖅ ᑐᑭᓯᓇᖅᓯᑎᒋᐊᒃᑲᓐᓂᕐᓗᒍ, ᐃᓄ ᒪᓕᒐᓕᐅᖅᑎᐅᓚᐅᖅᑐᖅ 

ᒪᓕᒐᓕᐅᕐᕕᐅᑉ ᓄᖑᕝᕕᒃᓴᖓ ᓄᖑᑎᑕᐅᓂᖓᑕᓘᓐᓃᑦ ᑐᖔᓂ 

ᒪᓕᒐᓕᐅᖅᑎᐅᓂᕋᖅᑕᐅᖏᓐᓇᕐᓂᐊᖅᐳᖅ ᓂᕈᐊᕐᓇᐅᑉ ᐅᓪᓗᖓᑕ ᐱᒋᐊᕐᓂᖓᓄᑦ ᑎᑭᓪᓗᒍ.” 

 

 ᓇᐃᒡᓕᑎᖅᓯᒪᓗᒋᑦ: 

 

1. ᒪᓕᒐᓕᐅᖅᑎᐅᑉ ᑮᓇᐅᔾᔭᒃᓵᖏᑦ, ᓂᕈᐊᖅᑕᐅᕕᖓᓂ ᐃᖅᑲᓇᐃᔭᕐᓂᕐᒧᑦ ᐃᑲᔫᑎᖏᑦ, ᓄᓇᕗᒻᒥ 

ᐅᑭᐅᖅᑕᖅᑐᒥᐅᑕᐅᔾᔪᑏᑦ ᐊᒻᒪ ᐃᒡᓗᒧᑦ ᐃᑲᔫᑏᑦ (ᐊᑐᖅᐸᑦ) ᐊᑭᓕᖅᓱᖅᑕᐅᖏᓐᓇᕐᓂᐊᖅᑐᑦ 

ᐃᓱᓕᑎᑕᐅᕝᕕᐊᑕ ᐅᓪᓗᐊᓂ ᐱᒋᐊᕐᓗᒍ ᓂᕈᐊᕐᓇᐅᑉ ᐅᓪᓗᐊᑕ ᑐᖔᓂ. (ᐊᒃᑑᐸ 24, 2021) 

 

2. ᒪᓕᒐᓕᐅᖅᑎ ᓂᕈᐊᖅᑕᐅᒃᑲᓐᓂᖅᐸᑦ, ᑮᓇᐅᔾᔭᒃᓵᖏᑦ, ᓂᕈᐊᖅᑕᐅᕕᐊᓂ ᐃᖅᑲᓇᐃᔭᕐᓂᕐᒧᑦ 

ᐃᑲᔫᑎᖏᑦ, ᓄᓇᕗᒻᒥᐅᑕᐅᔾᔪᑎᖏᑦ ᐊᒻᒪ ᐃᒡᓗᒧᑦ ᐃᑲᔫᑎᖏᑦ (ᐊᑐᖅᐸᑦ) 

ᓄᖅᑲᓚᐅᓐᖐᓐᓇᕐᓂᐊᖅᑐᑦ. 

 

3. ᒪᓕᒐᓕᐅᖅᑎ ᓂᕈᐊᖅᑕᐅᒃᑲᓐᓂᓐᖏᑉᐸᑦ ᐅᕝᕙᓘᓐᓃᑦ ᓂᕈᐊᒐᒃᓴᐅᒃᑲᓐᓂᓐᖏᑉᐸᑦ, ᑮᓇᐅᔾᔭᒃᓵᖏᑦ, 

ᓂᕈᐊᖅᑕᐅᕕᖓᓂ ᐃᖅᑲᓇᐃᔭᕐᓂᕐᒧᑦ ᐃᑲᔫᑎᖏᑦ, ᓄᓇᕗᒻᒥ ᐅᑭᐅᖅᑕᖅᑐᒥᐅᑕᐅᔾᔪᑏᑦ ᐊᒻᒪ 

ᐃᒡᓗᒧᑦ ᐃᑲᔫᑏᑦ (ᐊᑐᖅᐸᑦ) ᓄᖅᑲᕐᓂᐊᖅᑐᑦ ᓂᕈᐊᕐᓇᐅᑉ ᐅᓪᓗᐊᑕ ᑐᖔᓂ (ᐊᒃᑑᐸ 24, 2021) 

ᒪᓕᒐᓕᐅᖅᑏᑦ ᖄᒃᑲᓐᓂᐊᒍᑦ ᐱᔭᒃᓴᖅᑖᖅᑎᑕᐅᓯᒪᔪᑦ 

 

ᐅᖃᖅᑎᐅᑉ, ᐅᖃᖅᑎᐅᑉ ᑐᖏᓕᐊ, ᓯᕗᓕᖅᑎ, ᓯᕗᓕᖅᑎᐅᑉ ᑐᖏᓕᐊ, ᒥᓂᔅᑕᐃᑦ, ᑲᑎᒪᑐᐃᓐᓇᕐᓂᕐᒥ 

ᐃᒃᓯᕙᐅᑕᐅᖃᑕᐅᔪᑦ, ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᐊᒻᒪ ᒪᓕᒐᓕᐅᖅᑎᓕᒫᑦ 

ᒪᓕᒐᓕᐅᖅᑎᑐᐃᓐᓇᐃᓪᓗ ᐃᒃᓯᕙᐅᑕᖏᑦ ᐃᓘᓐᓇᖏᑦ ᖄᒃᑲᓐᓂᐊᒍᑦ ᐊᑭᓕᖅᑕᐅᒃᑲᓐᓂᖃᑦᑕᖅᑐᑦ 

ᑎᑎᕋᕐᕕᖕᒥᓂ ᑕᐃᒪᐃᑦᑐᓂᒃ ᐃᖅᑲᓇᐃᔮᖃᕐᓂᖏᓐᓂ. 

 

ᓈᓴᐅᑖᑕ ᐃᓚᕈᓯᐊ 26(1) ᐃᒪᓐᓇ ᐅᖃᖅᓯᒪᕗᖅ: 

 

“ᒪᓕᒐᓕᐅᖅᑎ ᐅᐃᒍᖓᓂ C ᓈᓴᐅᑎᓕᒃ 2−ᒥᑦ ᐃᓂᖓ ᑕᐃᔭᐅᖃᓯᐅᔾᔭᐅᓯᒪᔪᖅ 

ᐊᑭᓕᖅᓱᖅᑕᐅᓂᐊᖅᐳᖅ, ᑖᓐᓇ ᒪᓕᒐᓕᐅᖅᑎ ᑖᔅᓱᒥᖓ ᐃᖅᑲᓇᐃᔮᖃᕐᓂᖓᓂ, ᐅᓄᕐᓂᖏᑦ 

ᑕᕝᕙᓂᔅᓴᐃᓐᓇᖅ ᖃᔅᓯᐅᓂᐊᕐᓂᖏᓐᓂᒃ ᓇᓗᓇᐃᖅᑕᐅᓯᒪᓪᓗᑎᒃ, ᓈᓴᐅᑎᓕᒃ 25 ᖄᒃᑲᓐᓂᐊᒍᑦ 

ᐊᑭᓕᖅᑕᐅᒃᑲᓐᓂᖃᑦᑕᕐᓂᐊᖅᐳᖅ.” 

 

ᐅᑯᐊ ᐊᑖᓂ ᑎᑎᕋᖅᓯᒪᔪᑦ ᓇᓗᓇᐃᔭᐃᕗᑦ ᓇᓕᐊᖕᓂᒃ ᐃᖅᑲᓇᐃᔮᓖᑦ ᖃᓄᑎᒋ 

ᐊᑭᓕᖅᑕᐅᖃᑦᑕᕐᓂᐊᕐᓂᖏᓐᓂᒃ:  

 

1. ᐅᖃᖅᑎ 

 

ᐅᖃᖅᑎ ᖄᒃᑲᓐᓂᐊᒍᑦ ᐊᑭᓕᖅᑕᐅᒃᑲᓐᓂᖃᑦᑕᐃᓐᓇᕐᓂᐊᖅᐳᖅ ᑭᖑᓪᓕᕐᒥ ᒪᓕᒐᓕᐅᖅᑏᑦ 

ᑲᑎᒪᕐᔪᐊᕐᓂᐊᕐᕕᐊᑕ ᑐᖒᓄᑦ ᒪᓕᒡᓗᒍ ᐃᓚᕈᓯᐊ 41(5) ᐱᖁᔭᕐᔪᐊᑉ ᐃᓗᐊᓂ, ᐃᒪᐃᓕᖓᔪᖅ: 

 

“ᑭᓇᑐᐃᓐᓇᖅ ᑎᒍᒥᐊᖅᑎᐅᔪᖅ ᐅᖃᖅᑎᐅᓂᕐᒥᒃ ᑕᐃᔅᓱᒪᓂ ᒪᓕᒐᓕᐅᖅᑎᒃᑯᑦ ᓄᖑᑎᑕᐅᑎᓪᓗᒋᑦ 

ᑎᒍᒥᐊᖅᖡᓐᓇᕆᐊᖃᖅᑐᖅ ᑎᑎᕋᕐᕕᖓᓂ ᐅᖃᖅᑎᐅᓂᕐᒥ ᑎᑭᓐᓇᓱᖕᓂᖓᓄᑦ ᐅᓪᓗᖅ ᖃᐅᒃᐸᖓᑕ 

ᑭᖑᓪᓕᕐᒥᒃ ᒪᓕᒐᓕᐅᖅᑎᒃᑯᑦ ᑲᑎᒪᕐᔪᐊᕐᓂᕆᓂᐊᖅᑕᖓᓄᑦ.” 

 

ᑕᐃᒪᓐᓇ ᐊᑭᓕᖅᓱᖅᑕᐅᖏᓐᓇᕐᓂᐊᖅᐳᖅ ᒫᓐᓇ ᐅᖃᖅᑎᐅᔪᖅ 

ᓂᕈᐊᒐᒃᓴᓐᖑᒃᑲᓐᓂᔾᔮᓐᖏᒃᑲᓗᐊᖅᑎᓪᓗᒍ ᐅᕝᕙᓘᓐᓃᑦ ᒪᓕᒐᓕᐅᖅᑎᐅᔪᓐᓃᖅᐸᑦ ᓂᕈᐊᕐᓇᐅᑉ ᐅᓪᓗᐊ 

ᐊᓂᒍᖅᓯᒪᓕᖅᑎᓪᓗᒍ.  ᑕᐃᒪᐃᒃᑲᓗᐊᖅᑎᓪᓗᒍ, ᑕᐃᒪᓐᓇ ᐅᖃᖅᑲᐅᒍᑦᑕ, ᑮᓇᐅᔾᔭᒃᓵᖏᑦ, 

ᓂᕈᐊᖅᑕᐅᒪᕕᐊᓂ ᐃᖅᑲᓇᐃᔭᕐᓂᕐᒧᑦ ᐃᑲᔫᑎᖏᑦ, ᓄᓇᕗᒻᒥᐅᑕᐅᔾᔪᑎᖏᑦ ᐊᒻᒪ ᐃᒡᓗᒧᑦ ᐃᑲᔫᑏᑦ 

ᐊᑐᖅᐸᑕ) ᐃᓱᓕᓐᓂᐊᖅᑐᑦ ᓂᕈᐊᕐᓇᐅᑉ ᐅᓪᓗᐊᑕ ᑐᖔᓂ. 

 

ᐅᖃᖅᑎᐅᑉ ᑎᑎᕋᕐᕕᐊ ᓂᕈᐊᒐᒃᓴᓐᖑᕋᓱᖕᓂᖅ ᐱᔾᔪᑎᒋᓗᒍ ᐊᑲᐅᓐᖏᓕᐅᕈᑕᐅᓂᐊᓐᖏᒻᒪᑦ, 

ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑦ ᖄᒃᑲᓐᓂᐊᒍᑦ ᒪᓕᒐᒃᓴᓂᒃ ᐋᖅᑭᒃᓯᓯᒪᔪᑦ ᐅᖃᖅᑎᐅᑉ ᐊᑐᕈᓐᓇᖅᑕᖏᓐᓂᒃ 

ᐱᔭᒃᓴᖅᑖᕆᓯᒪᔭᒥᓂᒃ ᐱᓕᕆᐊᖃᕈᓐᓇᕐᓂᐊᕐᒪᑦ ᓂᕈᐊᖅᑕᐅᓇᓱᖕᓂᖅ ᐱᔾᔪᑎᒋᓗᒍ (ᑕᑯᒋᐊᕐᓗᒍ 

ᒪᒃᐱᖅᑐᒐᖅ 13 ᐃᓗᓕᑯᓘᔭᖏᑦ ᑕᑯᔪᒪᒍᕕᒋᑦ)  

 

2.  ᓯᕗᓕᖅᑎ, ᓯᕗᓕᖅᑎᐅᑉ ᑐᖏᓕᐊ ᐊᒻᒪ ᒥᓂᔅᑕᐃᑦ 

 

ᓯᕗᓕᖅᑎ ᖄᒃᑲᓐᓂᐊᒍᑦ ᐊᑭᓕᖅᓱᖅᑕᐅᖏᓐᓇᕐᓂᐊᖅᐳᖅ ᑭᓯᐊᓂ 6−ᒋᔭᖓᓂ ᒪᓕᒐᓕᐅᖅᑏᑦ 

ᓂᕈᐊᖅᖠᖅᐸᑕ ᓯᕗᓕᖅᑎᒃᓴᒥᓂᒃ ᐊᑐᕐᓗᒍ ᐃᓚᕈᓯᐊ ᓈᓴᐅᑎᓕᒃ 63(2) ᐱᖁᔭᕐᔪᐊᑉ ᐃᓗᐊᓃᑦᑐᖅ, 

ᐃᒪᓐᓇ ᐅᖃᖅᓯᒪᖕᒪᑦ: 

 

“ᑕᐃᓐᓇ ᐃᓄᒃ ᓯᕗᓕᖅᑎᐅᔪᖅ ᒪᓕᒐᓕᐅᕐᕕᒃ ᓄᖑᑎᑕᐅᑎᓪᓗᒍ ᐃᓱᐊᓄᓪᓘᓐᓃᑦ ᑎᑭᐅᑎᑎᓪᓗᒍ 

ᓯᕗᓕᖅᑎᐅᖏᓐᓇᕐᓂᐊᖅᑐᖅ, ᓯᕗᓕᖅᑎᐅᖏᓐᓇᕐᓂᐊᖅᐸᖅ ᑭᓯᐊᓂ ᒪᓕᒐᓕᐅᖅᑎᑖᓵᑦ ᓯᕗᓪᓕᖅᐹᖅ 

ᐅᓪᓗᐊᓂ ᑲᑎᒪᕐᔪᐊᖅᑎᓪᓗᒋᑦ ᓯᕗᓕᖅᑎᒃᓴᒥᓂᒃ ᓂᕈᐊᖅᖠᖅᐸᑕ.” 

ᓯᕗᓕᖅᑎᐅᑉ ᑐᖏᓕᐊ ᐊᒻᒪ ᒥᓂᔅᑕᐃᑦ ᖄᒃᑲᓐᓂᖃᒍᑦ ᐊᑭᓕᖅᓱᖅᑕᐅᖏᓐᓇᕐᓂᐊᖅᐳᑦ ᑎᑭᓐᓄᒍ 6-ᒋᔭᖓᓂ 

ᒪᓕᒐᓕᐅᖅᑏᑦ ᐅᓪᓗᖅ ᓯᕗᓪᓕᖅᐹᖓᓂ ᑲᑎᒪᕐᔪᐊᓕᖅᐸᑕ, ᐱᖁᔭᕐᔪᐊᑉ ᐃᓗᐊᓃᑦᑐᖅ ᐃᓚᕈᓯᐊ 69(2) 

ᑎᑎᕋᖅᓯᒪᓂᖓ ᒪᓕᒡᓗᒍ, ᐃᒪᐃᓕᖓᔪᖅ: 

 

“ᐃᓄᒃ, ᓯᕗᓕᖅᑎᐅᑉ ᐊᓯᐊ, ᒥᓂᔅᑕᐃᑦ ᑲᑎᒪᔨᖏᓐᓄᑦ ᐃᓚᒋᔭᐅᖃᑕᐅᔪᖅ ᒪᓕᒐᓕᐅᕐᕕᒃ 

ᐃᓱᓕᑎᑕᐅᑎᓪᓗᒍ ᓄᖑᑎᑕᐅᑎᓪᓗᒍᓘᓐᓃᑦ ᐃᓚᒋᔭᐅᖃᑕᐅᖏᓐᓇᕐᓂᐊᖅᐳᖅ ᒥᓂᔅᑕᐃᑦ 

ᑲᑎᒪᔨᖏᓐᓄᑦ, ᐊᒻᒪ ᓯᕗᓕᖅᑎᐅᑉ ᑐᖏᓕᐊ ᐅᕝᕙᓘᓐᓃᑦ ᒥᓂᔅᑕ, ᑎᑭᓪᓗᒍ ᒪᓕᒐᓕᐅᖅᑏᑦ 

ᓯᕗᓪᓕᖅᐹᖅ ᐅᓪᓗᐊᓂ ᑲᑎᒪᕐᔪᐊᕐᓂᖓᓄᑦ, ᐃᓄᒃ ᑎᒃᑯᐊᖅᑕᐅᓂᖓ ᑎᒃᑯᐊᖅᑕᐅᓂᖏᓪᓘᓐᓃᑦ 

ᓯᕗᕐᖓᓂ ᐊᒧᔭᐅᒃᐸᑕ.” 

  

ᑖᒃᑯᐊ ᒪᓕᒋᐊᓖᑦ ᒪᓕᒃᑕᐅᕙᒃᐳᑦ ᓯᕗᓕᖅᑎ, ᓯᕗᓕᖅᑎᐅᑉ ᑐᖏᓕᐊ ᒥᓂᔅᑕᓘᓐᓃᑦ 

ᓂᕈᐊᖅᑕᐅᒃᑲᓐᓂᓐᖏᒃᑲᓗᐊᖅᐸᑦ ᓂᕈᐊᖅᑕᐅᒃᑲᓐᓂᕋᓱᓐᖏᑉᐸᓪᓘᓐᓃᑦ.  ᑕᐃᒪᐃᒃᑲᓗᐊᖅᑎᓪᓗᒍ, ᑕᐃᒫᒃ 

ᐅᖃᖅᑲᐅᒐᒪ, ᑮᓇᐅᔾᔭᒃᓵᖏᑦ, ᓂᕈᐊᖅᑕᐅᒪᕕᖕᒥ ᐃᖅᑲᓇᐃᔭᕐᓂᕐᒧᑦ ᐃᑲᔫᑏᑦ, ᓄᓇᕗᒻᒥᐅᑕᐅᔾᔪᑏᑦ ᐊᒻᒪ 

ᐃᒡᓗᒧᑦ ᐃᑲᔫᑏᑦ (ᐊᑐᖅᐸᑦ) ᓄᖅᑲᕐᓂᐊᖅᑐᑦ ᓂᕈᐊᕐᕕᐅᑉ ᐅᓪᓗᐊᑕ ᑐᖔᓂ. (ᑕᑯᒋᐊᕐᓗᒋᑦ ᒪᒃᐱᖅᑐᒐᐃᑦ 

13/14 ᐃᓗᓕᑯᓘᔭᒃᑲᓐᓂᖏᓐᓂᒃ ᑕᑯᔪᒪᒍᕕᑦ) 

 

ᐅᑯᐊ ᒪᓕᒐᐃᑦ ᐋᖅᑭᒃᓯᒪᕗᑦ ᓯᕗᓕᖅᑎ, ᓯᕗᓕᖅᑎᐅᑉ ᑐᖏᓕᐊ ᐊᒻᒪ ᒥᓂᔅᑕᐃᑦ ᓂᕈᐊᕐᓇᖅ 

ᐊᑐᖅᑎᓪᓗᒍ ᐱᔭᒃᓴᓪᓗᐊᑕᖏᓐᓄᑐᐊᖅ ᓵᓐᖓᓂᐊᕐᒪᑕ. 

 

 
3. ᐊᓯᖏᑦ ᐃᖅᑲᓇᐃᔮᑦ 

 

ᐱᖁᔭᕐᔪᐊᖅ ᐊᑐᒐᒃᓴᓕᐅᖅᓯᒪᓐᖏᑦᑐᖅ ᐅᖃᖅᑎᐅᑉ ᑐᖏᓕᐊᓄᑦ, ᑲᑎᒪᑐᐃᓐᓇᖅᑎᓪᓗᒋᑦ 

ᐃᒃᓯᕙᐅᑕᐅᖃᑕᐅᔪᑦ, ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᐃᒃᓯᕙᐅᑕᖏᓐᓄᑦ ᐊᒻᒪ ᑲᑎᒪᔩᑦ 

ᐃᒃᓯᕙᐅᑕᖏᑦᑕ ᒪᓕᒐᒃᓴᖏᓐᓂᒃ ᓄᖑᑎᑕᐅᓯᒪᓕᖅᑎᓪᓗᒋᑦ.  ᑕᐃᒪᐃᒻᒪᑦ, ᒪᓕᒐᓕᐅᖅᑎ ᓇᓕᐊᑐᐃᓐᓇᕐᓂᒃ 

ᑕᐃᒪᐃᑦᑐᓂᒃ ᐃᖅᑲᓇᐃᔮᓖᑦ ᐊᑭᓕᖅᑕᐅᑐᐃᓐᓇᕐᓂᐊᖅᑐᑦ ᖄᒃᑲᓐᓂᐊᒍᑦ ᑮᓇᐅᔾᔭᒃᓵᖏᓐᓂᒃ 

ᓄᖑᑎᑕᐅᕝᕕᐊᑕ ᐅᓪᓗᖓᓄᑦ ᑎᑭᓪᓗᒍ. (ᓯᑎᐱᕆ 19, 2021) 

  

 

ᓂᕈᐊᖅᑕᐅᒪᕕᖕᒥ ᐃᖅᑲᓇᐃᔭᕐᓂᕐᒧᑦ ᑮᓇᐅᔭᖅᑐᕈᑏᑦ 

   

ᐃᓗᐊᓃᑦᑐᖅ ᓈᓴᐅᑎᓕᒃ 32 ᐅᖃᖅᓯᒪᕗᖅ ᓂᕈᐊᕐᓇᐅᑉ ᐊᕐᕌᒍᐊᓂ, ᒪᓕᒐᓕᐅᖅᑎᐅᑉ ᓂᕈᐊᖅᑕᐅᒪᕕᖓᓂ 

ᐃᖅᑲᓇᐃᔭᕐᓂᕐᒧᑦ ᑮᓇᐅᔭᖅᑐᕈᑎᖏᓐᓂᒃ ᐊᒡᒍᖅᑐᖅᓯᒪᔪᓂᒃ ᐱᔪᓐᓇᖅᑐᖅ: 

 

 (a) ᓂᕈᐊᕐᓇᖅ ᑎᑭᓚᐅᖅᑎᓐᓇᒍ, ᓈᓴᐅᑏᑦ ᐅᓄᕐᓂᖏᑦ ᐊᒡᒍᖅᑐᖅᑕᐅᓯᒪᓗᑎᒃ ᐱᒋᐊᕐᓗᒍ 

ᑮᓇᐅᔭᓕᕆᓐᓇᐅᑉ ᐊᕐᕌᒍᐊᑕ ᐅᓪᓗᖅ ᓯᕗᓪᓕᕐᒥ (ᐊᐃᕐᕆᓕ 1, 2021) ᐃᓱᓕᓪᓗᒍ 

ᓂᕈᐊᖁᔨᓕᕐᓂᕐᒧᑦ ᑎᓕᓯᔾᔪᑦ ᓴᖅᑭᑕᐅᕝᕕᐊᑕ ᐅᓪᓗᖓᓂ (ᓯᑎᐱᕆ 20, 2021); ᐊᒻᒪ, 

 

(b) ᓂᕈᐊᕐᓇᐅᑉ ᐅᓪᓗᐊ ᐊᓂᒍᖅᓯᒪᓕᖅᑎᓪᓗᒍ, ᓈᓴᐅᑏᑦ ᐅᓄᕐᓂᖏᑦ ᐊᒡᒍᖅᑐᖅᑕᐅᓯᒪᓗᑎᒃ 

ᐱᒋᐊᕐᓗᒍ ᓂᕈᐊᕈᑏᑦ ᓈᓴᖅᑕᐅᕕᐊᑲ ᐅᓐᓄᖓᒥ (ᓄᕕᐱᕆ 1, 2021) ᐊᒻᒪ ᐃᓱᓕᓪᓗᒍ 

ᑮᓇᐅᔭᓕᕆᓐᓇᐅᑉ ᐊᕐᕌᒍᐊᑕ ᑭᖑᓪᓕᖅᐹᑦ ᐅᓪᓗᐊᓂ (ᒫᔾᔨ 31, 2022). 

 ᓂᕈᐊᖅᑕᐅᒪᕕᖕᒥ ᐃᖅᑲᓇᐃᔭᕐᓂᕐᒧᑦ ᑮᓇᐅᔭᖅᑐᕈᑎᖏᑕ ᐊᑐᕈᒫᕐᓂᐊᖅᑐᖁᑎᖏᑦ ᐱᖁᔭᕐᔪᐊᑉ 

ᐅᐃᒍᖓᓂ B−ᒥ ᓇᓗᓇᐃᖅᑕᐅᓯᒪᕗᖅ ᒪᓕᒐᓕᐅᖅᑎᐅᑉ ᐊᑐᕈᓐᓇᖅᑕᖏᑦ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ 

ᐃᓗᐊᓂ, ᐊᑭᓕᖅᓱᐃᔪᓐᓇᕐᓂᐊᕐᒪᑦ ᓂᕈᐊᖅᑕᐅᒪᕕᐊᓂ ᐃᖅᑲᓇᐃᔭᕐᕕᖕᒥ ᑮᓇᐅᔭᖅᑐᕈᑎᖏᓐᓂᒃ.  

ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 32-ᒥ, ᐊᑐᕈᓐᓇᖅᑐᑦ ᐅᓄᕐᓂᖏᑦ ᐊᒡᒍᖅᑐᖅᑕᐅᓯᒪᖃᑦᑕᖅᐳᑦ 

ᐃᒪᓐᓇ: 

 
ᓄᓇᓕᒃ          ᐊᕐᕌᒍᓕᒫᒥ ᐊᑐᕈᒫᖅᑐᑦ     ᐊᒡᒍᖅᓯᒪᔪᑦ ᐊᑐᕈᒫᖅᑐᑦ 

ᐊᒡᒍ                28,000   13,200 

ᐊᐃᕕᓕᒃ        47,000   22,100 

ᐊᒥᑦᑐᖅ        45,000   21,200 

ᐊᕐᕕᐊᑦ ᐅᐊᖕᓇᖓ−ᑎᑭᕋᕐᔪᐊᖅ      46,000   21,700 

ᐊᕐᕕᐊᑦ ᓂᒋᐊ       29,000   13,700 

ᖃᒪᓂᑦᑐᐊᖅ       30,000   14,100 

ᐃᖃᓗᒃᑑᑦᑎᐊᖅ       26,000   12,300 

ᐅᖅᓱᖅᑑᖅ        37,000   17,400 

ᑕᓯᐅᔭᕐᔪᐊᖅ       31,000   14,600 

ᐃᖃᓗᐃᑦ−ᒪᓂᕋᔭᒃ       25,000   11,800 

ᐃᖃᓗᐃᑦ−ᓂᐊᖁᓐᖒ       25,000   11,800 

ᐃᖃᓗᐃᑦ−ᓯᓈ       25,000   11,800 

ᐃᖃᓗᐃᑦ−ᑕᓯᓗᒃ       25,000   11,800 

ᖁᕐᓗᖅᑐᖅ        26,000   12,300 

ᓇᑦᓯᓕᒃ        41,000   19,300 

ᐸᖕᓂᖅᑑᖅ        26,000   12,300 

ᖁᑦᑎᒃᑐᖅ        67,000   31,600 

ᑲᖏᖅᖠᓂᐅᑉ ᐅᐊᖕᓇᖓ−ᐃᒡᓗᓕᒑᕐᔪᒃ     43,000   20,300 

ᑲᖏᖅᖠᓂᐅᑉ ᓂᒋᐊ       29,000   13,700 

ᕿᑭᖅᑖᓘᑉ ᓂᒋᐊ       45,000   21,200 

ᑐᓄᓂᖅ        29,000   13,700 

ᐅᖅᑯᕐᒥᐅᑦ        51,000   24,000 

ᐅᐃᒍᐊ B – ᑲᑎᓕᒫᕐᓗᒋᑦ                 $776,000      $365,900 

 

ᑕᐃᒪᐃᓐᓂᖓᓄᑦ, ᒪᓕᒐᓕᐅᖅᑏᑦ ᑮᓇᐅᔭᖅᑐᕈᑎᕕᓂᕐᒥᓂᒃ ᐅᑎᖅᑎᑦᑎᔪᓐᓇᓐᖏᑦᑐᑦ ᐅᕝᕙᓘᓐᓃᑦ 

ᑮᓇᐅᔭᖅᑐᕈᑏᑦ ᖃᓄᐃᑦᑐᑐᐃᓐᓇᐃᑦ ᐊᑭᓕᕐᓗᓂᒋᑦ ᐊᑭᓕᒃᓴᖅᑖᕆᓚᐅᕈᓂᒋᑦ ᓯᑎᐱᕆ 19, 2021−ᒥ 

ᓄᕕᐱᕆ 1, 2021−ᒧᑦ ᑖᓐᓇ ᐃᓚᐅᓗᒍ. 

 

 

ᓂᕈᐊᖅᑕᐅᒪᕕᖕᒥ ᐃᑲᔪᖅᑏᑦ 

  

ᓂᕈᐊᖅᑕᐅᒪᕕᖕᒥ ᐃᑲᔪᖅᑏᑦ ᑮᓇᐅᔭᖁᑎᖏᑦ ᐅᑎᖅᑎᑕᐅᔪᓐᓇᖅᑐᑦ ᑕᐃᒫᑐᐃᓐᓇᖅ ᐊᒡᒍᖅᑐᖅᑕᐅᓯᒪᓪᓗᑎᒃ 

ᐋᖅᑭᒃᓱᖅᑕᐅᓯᒪᕗᑦ, ᑕᐃᒫᑐᐃᓐᓇᖅ ᓂᕈᐊᖅᑕᐅᒪᕕᖕᒥ ᐃᖅᑲᓇᐃᔭᕐᓗᓂ ᑮᓇᐅᔭᖅᑐᕈᑏᑦ 

ᐊᑐᕈᒫᕐᓂᐊᖅᑐᑎᑐᑦ ᐊᒻᒪ ᐊᑐᕈᒫᕐᓂᐊᖅᑐᑦ ᐃᒪᐃᓕᖓᕗᑦ: 

 

1. $30,100.00 ᒪᓕᒐᓕᐅᖅᑎᓄᑦ ᓂᕈᐊᖅᑕᐅᒪᕕᖓᓂ ᓄᓇᓕᖁᑎᓕᒃ ᐊᑕᐅᓯᕐᒥᒃ 

2. $33,200.00 ᒪᓕᒐᓕᐅᖅᑎᓄᑦ ᓂᕈᐊᖅᑕᐅᒪᕕᖓᓂ ᓄᓇᓕᖁᑎᓕᒃ ᒪᕐᕉᖕᓂᒃ 

3. $36,600.00 ᒪᓕᒐᓕᐅᖅᑎᓄᑦ ᓂᕈᐊᖅᑕᐅᒪᕕᖓᓂ ᓄᓇᓕᖁᑎᓕᒃ ᒪᕐᕉᒃ ᐅᖓᑖᓃᑦᑐᓂᒃ 

 

ᐱᒋᐊᕐᓗᒍ ᐊᐃᕐᕆᓕ 1, 2021−ᒥ, ᒪᓕᒐᓕᐅᖅᑏᑦ ᓂᕈᐊᖅᑕᐅᒪᕕᖕᒥ ᐃᑲᔪᖅᑎᒥᑕ ᑮᓇᐅᔾᔭᒃᓵᖏᓐᓂᒃ 

ᐊᓯᔾᔨᖅᓯᔭᕆᐊᖃᓐᖏᓚᑦ, ᐃᓚᓕᐅᓪᓗᒍ ᐃᖅᑲᓇᐃᔭᕐᓂᖓᓄᑦ ᐊᑭᓕᐅᑏᑦ ᐅᕝᕙᓘᓐᓃᑦ ᐊᑕᐅᓯᐊᕐᓗᒍ 

ᖁᔭᓐᓇᒦᕈᑎᓂᒃ, ᐱᓐᖏᑕᑐᐊᕆᓪᓗᒋᑦ ᑕᐃᒃᑯᐊ ᓂᕈᐊᖅᑕᐅᒪᕕᖕᒥ ᐃᑲᔪᖅᑎᐅᑉ ᐊᒻᒪ ᒪᓕᒐᓕᐅᖅᑎᐅᑉ 

ᐊᖏᕈᑎᑎᒍᑦ ᑳᓐᑐᕌᒃᑎᒍᑦ ᓇᓗᓇᐃᖅᑕᐅᓯᒪᔪᑦ. 

ᒪᓕᒐᓕᐅᖅᑎᓕᒫᑦ ᓂᕈᐊᖅᑕᐅᒪᕕᖏᓐᓂ ᐃᑲᔪᖅᑎᒋᔭᕐᒥᓂᒃ ᖃᐅᔨᒃᑲᐃᔭᕆᐊᖃᖅᐳᑦ ᐱᔨᑦᑎᕐᓂᖓ 

ᐃᓱᓕᓛᕐᓂᖓᓂᒃ ᓯᑎᐱᕆ 19, 2021−ᒥ, ᑕᕝᕙᓐᖓᓪᓗ ᐱᒋᐊᕐᓗᒍ ᑮᓇᐅᔾᔭᒃᓵᖏᑦ ᓄᖅᑲᖅᑎᑕᐅᓂᐊᖅᖢᑎᒃ. 

 

ᓂᕈᐊᖅᑕᐅᒪᕕᖕᒥ ᐃᑲᔪᖅᑏᑦ ᐱᔨᑦᑎᕐᓂᕐᒥᓄᑦ ᑳᓐᑐᕌᖏᑦ ᐃᓱᓕᑎᑕᐅᓂᐊᖅᑐᑦ ᓯᑎᐱᕆ 19, 2021-ᒥ. 

 

ᒪᓕᒐᓕᐅᖅᑏᑦ ᓂᕈᐊᖅᑕᐅᕕᖓᓐᓂ ᐃᑲᔪᖅᑎᖏᑦ ᓄᖅᑲᕕᒃᑐᖅᓯᐅᑎᑖᑐᐃᓐᓇᕆᐊᓖᑦ ᐃᓱᓕᑦᑎᒃᐸᑕ 

ᐃᑲᔪᖅᑎᐊᑕ ᐃᖅᑲᓇᐃᔭᕐᓂᖓ ᐱᔪᓐᓇᖅᑎᑦᑎᓐᓂᖅᐸᑦ ᐊᑐᕐᓗᒍ ᓄᖅᑲᕕᓕᖅᑐᓄᑦ ᐃᑲᔫᑏᑦ ᐃᑲᔪᖅᑎᓄᑦ 

ᑐᕌᖓᔪᑦ ᐊᑐᐊᒐᖏᑦ.  ᐃᓗᐃᒃᑲᓂᒃ ᓇᓗᓇᐃᔭᑦᑎᐊᖅᓯᒪᔪᓂᒃ ᑕᑯᔪᒪᒍᕕᑦ ᒪᓕᒐᓕᐅᖅᑏᑦ ᐅᖃᓕᒫᒐᖏᑦ 

ᑕᑯᒋᐊᕈᓐᓇᖅᑕᑎᑦ. 

 

 

ᓂᕈᐊᖅᑕᐅᒪᕕᖕᒥ ᐊᒻᒪ ᒪᓕᒐᓕᐅᕐᕕᐅᑉ ᑎᑎᕋᕐᕕᖏᓐᓂᒃ ᐊᑐᕐᓂᖅ 

 

ᒪᓕᒐᓕᐅᖅᑏᑦ ᖃᐅᔨᒪᓂᐊᖅᐳᑦ ᒪᓕᒐᓕᐅᖅᑎᐅᑉ ᓂᕈᐊᖅᑕᐅᒪᕕᖕᒥ ᐊᒻᒪ ᒪᓕᒐᓕᐅᕐᕕᖕᒥ ᑎᑎᕋᕐᕕᖏᑦ....... 

ᐊᑐᖅᑕᐅᔭᕆᐊᖃᓐᖏᓚᑦ ᖃᓄᐃᑦᑐᑐᐃᓐᓇᕐᓄᑦ ᓂᕈᐊᖅᑕᐅᓇᓱᖕᓂᕐᒧᑦ ᑐᕌᖓᔪᓄᑦ. 

 

ᓂᕈᐊᖅᑕᐅᒪᕕᖕᒥ ᒪᓕᒐᓕᐅᕐᕕᖕᒥᓘᓐᓃᑦ ᑎᑎᕋᕐᕕᖏᑦ ᐊᑐᖅᑕᐅᔭᕆᐊᖃᓐᖏᓚᑦ ᐋᖅᑭᒃᓱᐃᓂᕐᒧᑦ, 

ᑐᖅᑯᖅᓯᓯᒪᓂᕐᒧᑦ ᐅᕝᕙᓘᓐᓃᑦ ᑐᓂᐅᖅᑲᐃᔾᔪᑎᒋᓂᕐᒧᑦ ᓂᕈᐊᖅᑕᐅᓇᓱᒍᑎᓄᑦ, ᑎᑎᕋᕐᕕᖏᓪᓗ 

ᓴᖅᑭᔮᖅᑎᑦᑎᔭᕆᐊᖃᓐᖏᓚᑦ ᖃᓄᐃᑦᑐᑐᐃᓐᓇᕐᓂᒃ ᓂᕈᐊᒐᒃᓴᓐᖑᖅᑎᑕᐅᓯᒪᔫᑉ ᖃᓄᐃᑦᑐᓂᒃ 

ᐊᔭᐅᖅᑐᐃᔾᔪᑎᖃᕐᒪᖔᖓᓂᒃ. 

 

ᐃᓱᓕᑎᑕᐅᓚᐅᖅᑎᓪᓗᒋᑦ ᒪᓕᒐᓕᐅᖅᑎᐅᓂᖓ, ᓂᕈᐊᖅᑕᐅᒪᕕᖕᒥ ᑎᑎᕋᕐᕖᑦ ᑕᖅᑭᑕᒫᖅᓯᐅᑎᑦ 

ᐊᑐᖅᑐᐊᕈᑎᖏᑦ ᐊᑭᓕᖅᓱᖅᑕᐅᖏᓐᓇᕐᓂᐊᖅᑐᑦ ᐊᑐᖅᑐᐊᕈᑖᑕ ᐃᓱᓕᕝᕕᐊᑕ ᐅᓪᓗᐊᓄᑦ ᑎᑭᓪᓗᒍ. 

 

ᒪᓕᒐᓕᐅᖅᑏᑦ ᓂᕈᐊᖅᑕᐅᒪᕕᖕᒥ ᑎᑎᕋᕐᕕᖏᓐᓄᑦ ᐃᓯᕆᐊᖃᓐᖏᓚᑦ ᓯᑎᐱᕆ 19, 2021 ᐅᓪᓗᐊᓂ 

ᑭᖑᓂᐊᓂᓗ.  ᑕᐃᒪᐃᑦᑐᑦ ᑎᑎᕋᕐᕖᑦ ᐃᓯᖅᑕᐅᔪᓐᓇᖅᓯᓂᐊᖅᑐᑦ ᓂᕈᐊᕈᑏᑦ ᓈᓴᖅᑕᐅᕌᓂᒃᓯᒪᓕᖅᑎᓪᓗᒋᑦ, 

ᓄᕕᐱᕆ 2, 2021−ᒥ.  ᑕᒪᑐᒪ ᐊᑐᓕᕐᓂᖓ ᑎᑎᖅᑲᑎᒎᖓᓗᒋᑦ ᑐᓂᔭᐅᓂᐊᖅᑐᑦ ᐊᑐᖅᑐᐊᖅᑎᑦᑎᔪᒧᑦ. 

 

ᐱᐅᓂᖅᓴᐅᓂᐊᖅᑐᖅ ᒪᓕᒐᓕᐅᖅᑏᑦ ᓇᖕᒥᓂᖅ ᐱᖁᑎᒥᖕᓂᒃ ᐊᓂᑦᑎᒃᐸᑕ ᐊᑐᕆᐊᖃᕐᓂᐊᕋᓱᒋᒍᓂᒋᑦ 

ᓂᕈᐊᕐᓇᖅ ᐊᑐᖅᑎᓪᓗᒍ. 

 

ᒪᓕᒐᓕᐅᖅᑎᑐᐃᓐᓇᐃᑦ ᒪᓕᒐᓕᐅᕐᕕᖕᒥ ᑎᑎᕋᕐᕕᖕᒥᓄᑦ ᐃᓯᕈᓐᓇᔾᔮᓐᖏᑦᑐᑦ, ᑭᓯᐊᓂᓗ 

ᑕᐃᒪᐃᒃᑲᓗᐊᖅᑎᓪᓗᒍ ᐃᒡᓗᕐᔪᐊᕐᒧᑦ ᐃᓯᕈᓐᓇᐃᓐᓇᕐᓂᐊᖅᑐᑦ ᑲᑎᒪᖃᑎᖃᕐᓂᐊᕈᑎᒃ ᒥᓂᔅᑕᓂᒃ ᐅᕝᕙᓘᓐᓃᑦ 

ᒪᓕᒐᓕᐅᕐᕕᖕᒧᑦ ᑎᑎᕋᖅᑎᒥᒃ. 

 

 ᐅᖄᓚᐅᑏᑦ ᐃᒡᓗᓯᐅᑎᓪᓗ 

  

ᒪᓕᒐᓕᐅᖅᑏᑦ ᓂᕈᐊᖅᑕᐅᒪᕕᖕᒥᓂ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᔾᔮᓐᖏᑦᑐᑦ ᓂᕈᐊᕐᓇᖅ ᐊᑐᖅᑎᓪᓗᒍ.  

ᑖᒃᑯᓄᖓ ᐃᓚᓕᐅᔾᔭᐅᓯᒪᕗᑦ ᑎᑎᕋᕐᕕᖕᒥ ᐅᖄᒪᐅᑏᑦ, ᓇᒃᓴᒐᑦ ᐅᖄᓚᐅᑎᐊᓛᑦ, ᖃᕆᓴᐅᔭᒃᑰᕈᓐᓇᐅᑏᑦ, 

ᐅᖄᓚᐅᑏᑦ ᖁᒻᒧᐊᒃᑎᑕᐅᓯᒪᔪᓂᒃ ᐊᑐᖅᑐᑦ, ᓱᒃᑲᔪᒃᑰᕈᑏᑦ ᐊᒻᒪ ᖃᕆᓴᐅᔭᒃᑯᑦ ᑎᑎᕋᕈᓐᓇᐅᑏᑦ. 

 

ᐅᖄᓚᐅᑏᑦ ᐊᒻᒪ ᓱᒃᑲᔪᒃᑰᕈᑏᑦ ᓈᓵᐅᑎᖏᑦ ᓂᕈᐊᖅᑕᐅᒪᕕᖕᒥ ᑎᑎᕋᕐᕕᖕᒦᑦᑐᑦ ᑭᐱᔭᐅᓯᒪᑲᐃᓐᓇᕐᓂᐊᖅᑐᑦ 

ᐱᒋᐊᕐᓗᒍ ᓯᑎᐱᕆ 19, 2021.  ᑖᒃᑯᐊ ᓈᓴᐅᑏᑦ ᐱᑐᒃᑕᐅᒃᑲᓐᓂᕐᓂᐊᖅᑐᑦ ᓄᕕᐱᕆ 2, 2021-ᒥ. 

ᓇᒃᓴᒐᐃᑦ ᐅᖄᓚᐅᑎᐊᓛᑦ ᐊᒻᒪ ᐅᖄᓚᐅᑏᑦ ᖁᒻᒧᐊᒃᑎᑕᐅᓯᒪᔪᓂᒃ ᐊᑐᖅᑐᑦ ᒪᓕᒐᓕᐅᖅᑎᓄᑦ 

ᐊᑐᐃᓐᓇᕈᖅᑎᑕᐅᓯᒪᔪᑦ ᒪᓕᒐᓕᐅᕐᕕᒃᑯᑦ ᑭᐱᔭᐅᓯᒪᑲᐃᓐᓇᕐᓂᐊᖅᑐᑦ. 

 

ᒪᓕᒐᓕᐅᖅᑎᓕᒫᑦ ᐃᒡᓗᓯᐅᑎᓂᒃ ᑎᑎᕋᕐᕕᒃᓯᐅᑎᓂᒡᓗ ᓱᓇᒃᑯᑖᖃᐅᖅᑐᐃᓐᓇᐃᑦ ᓂᕈᐊᖅᑕᐅᒪᕕᖏᑦᑕ 

ᑎᑎᕋᕐᕕᖏᓐᓂ ᓂᐅᕕᖅᑕᕕᓂᕐᓂᒃ ᒪᓕᒐᓕᐅᕐᕕᐅᑉ ᑮᓇᐅᔭᖁᑎᖏᑦ ᐊᑐᖅᑕᐅᓪᓗᑎᒃ.  ᒪᓕᒐᓕᐅᖅᑎᓕᒫᑦ 

ᑎᑎᕋᕐᕕᖕᒥᐅᑕᐃᑦ ᓈᓴᖅᑕᕕᓂᕐᓂᒃ ᓇᓗᓇᐃᔭᐃᓯᒪᔪᓂᒃ ᑎᑎᖅᑲᖅᑖᕐᓂᐊᖅᑐᑦ ᐅᐱᕐᖔᖅᓯᐅᑎᒥᖕᓂᒃ 

ᑲᑎᒪᕐᔪᐊᓕᖅᐸᑕ ᒪᓕᒐᓕᐅᖅᑏᑦ.  ᑖᒃᑯᐊ ᓇᓗᓇᐃᔭᐃᓯᒪᔪᑦ ᐃᓕᖕᓄᑦ ᑕᐃᒫᑦᑎᐊᖅᑕᐅᔭᕆᐊᓖᑦ ᐊᒻᒪ 

ᐅᑎᖅᑎᑕᐅᓗᑎᒃ ᑮᓇᐅᔭᓕᕆᓂᕐᒧᑦ ᐱᔨᑦᑎᕈᑏᑦ ᐊᐅᓚᑕᐅᔪᓄᓪᓗ ᐊᖓᔪᖅᑳᕐᒧᑦ ᐱᒋᐊᖅᑎᓪᓗᒍ ᓯᑎᐱᕆ 

2021 ᐃᓱᓕᑎᑕᐅᓚᐅᓐᖏᓐᓂᖓᓂᒃ ᒪᓕᒐᓕᐅᖅᑏᑦ ᑲᑎᒪᕐᔪᐊᕐᓂᖓ.  ᑖᒃᑯᐊ ᓇᓗᓇᐃᔭᐃᓯᒪᔪᑦ 

ᑕᑕᑎᖅᓯᒪᔪᑦ ᐊᑐᖅᑕᐅᓂᐊᖅᑐᑦ ᐊᓯᔾᔨᖅᑕᐅᔾᔪᑎᒃᓴᖏᓐᓄᑦ ᐊᒻᒪ ᓴᒃᑯᑕᐅᔾᔪᑎᒃᓴᖏᓐᓄᑦ ᐃᒡᓗᓯᐅᑏᑦ ᐊᒻᒪ 

ᑎᑎᕋᕐᕕᖕᒦᑦᑐᖅᓯᐅᑏᑦ ᓱᓇᒃᑯᑖᑦ.  

 

 ᓂᕈᐊᖅᑕᐅᒪᕕᖕᒥ ᒪᓕᒐᓕᐅᕐᕕᖕᒥᓗ ᑎᑎᕋᕐᕖᑦ − ᐃᓱᓕᑦᑎᓂᖅ 

 

ᒪᓕᒐᓕᐅᖅᑏᑦ ᓂᕈᐊᖅᑕᐅᒃᑲᓐᓂᕋᓱᔾᔮᓐᖏᑦᑐᑦ ᐱᖁᑎᒥᖕᓂᒃ ᓇᖕᒥᓂᕆᔭᒥᓂᒃ ᑎᑎᕋᕐᕕᖕᒥᑦ ᐊᓂᑦᑎᓂᐊᖅᐳᑦ 

ᐃᓱᓕᑎᑕᐅᓚᐅᖅᑎᓪᓗᒋᑦ ᐱᓇᓱᐊᕈᓯᐅᑉ ᐃᓗᐊᓂ.  ᓇᖕᒥᓂᖅ ᐱᖁᑎᒥᖕᓂᒃ ᐊᓂᑦᑎᓂᐊᕆᕗᑦ 

ᒪᓕᒐᓕᐅᕐᕕᖕᒥ ᑎᑎᕋᕐᕕᖏᓐᓃᑦᑐᓂᒃ ᓯᑎᐱᕆᒥ ᑭᖑᓪᓕᖅᐹᖅᓯᐅᓕᕐᓗᑎᒃ ᑲᑎᒪᕕᒡᔪᐊᕐᓂᖃᖅᑎᓪᓗᒋᑦ.  

(ᓯᑎᐱᕆ 16, 2021).  ᐊᐅᓪᓚᖅᑎᑕᐅᔾᔪᑎᖏᑦ ᒪᓕᒐᓕᐅᕐᕕᖕᒧᑦ ᐊᑭᓕᖅᑕᐅᓂᐊᖅᑐᑦ.  ᒪᓕᒐᓕᐅᕐᕕᖕᒧᑦ 

ᑎᑎᕋᖅᑎ ᑲᑎᒪᖃᑎᒋᓂᐊᖅᐸᐃᑦ ᐱᕕᖃᒃᑲᓐᓂᕈᒪᒍᕕᑦ ᐊᒻᒪ ᐃᖃᓗᖕᓂ ᐊᐅᓪᓚᓚᐅᓐᖏᓐᓂᕐᓂ ᐱᖁᑎᑎᑦ 

ᓇᒃᓴᖃᓯᐅᑎᔪᓐᓇᔾᔮᓐᖏᒃᑯᕕᒋᑦ.   

 

ᑎᑎᕋᖅᑎᐅᑉ ᑎᑎᕋᕐᕕᐊ ᒪᓕᒐᓕᐅᖅᑎᓂᒃ ᓂᕈᐊᖅᑕᐅᒃᑲᓐᓂᓐᖏᑦᑐᓂᒃ ᖃᐅᔨᒃᑲᐃᓂᐊᖅᑐᑦ ᐱᖁᑎᖏᑦ 

ᓇᖕᒥᓂᖁᑎᖏᑦ ᒪᓕᒐᓕᐅᕐᕕᖕᒥ ᑎᑎᕋᕐᕕᖓᓐᓂ ᐊᐅᓪᓚᖅᑎᑕᐅᔪᓐᓇᕐᓂᐊᕐᒪᑕ ᐃᓄᖓᓐᓄᑦ.  ᓇᖕᒥᓂᖅ 

ᐱᖁᑎᒋᔭᐅᔪᑦ ᓂᕈᐊᖅᑕᐅᒪᕕᐅᑉ ᑎᑎᕋᕐᕕᖓᓐᓂ ᐊᓂᑕᐅᔭᕆᐊᓖᑦ ᓄᕕᐱᕆ 1, 2021-ᖑᓚᐅᖅᑎᓐᓇᒍ. 

 

ᒪᓕᒐᓕᐅᖅᑏᑦ ᐅᑎᓐᖏᑦᑐᑦ ᐱᕕᖃᖅᑎᑕᐅᓂᐊᖅᐳᑦ ᓂᐅᕕᕈᒪᒍᑎᒃ ᑐᓐᓂᖅᑯᑎᖃᕈᒪᒍᑎᒡᓘᓐᓃᑦ 

ᓂᕈᐊᖅᑕᐅᒪᕕᐊᓂ ᐃᒡᓗᓯᐅᑎᓂᒃ ᓱᓇᒃᑯᑖᓂᒡᓗ.  ᖃᓄᖅ ᑕᐃᒪᐃᓕᐅᕈᓐᓇᕐᒪᖔᖅᐱᑦ ᓇᓗᓇᐃᖅᓯᔾᔪᑎᓂᒃ 

ᐊᑐᐃᓐᓇᕈᐃᓂᐊᖅᑐᒍᑦ ᓯᑎᐱᕆ 2021−ᒥ, ᐅᕝᕙᓘᓐᓃᑦ ᑕᐃᒪᐃᑦᑐᓂᒃ ᑐᒃᓯᕌᖃᕈᓐᓇᖅᑐᑎᑦ 

ᑮᓇᐅᔭᓕᕆᓂᕐᒧᑦ ᐱᔨᑦᑎᖅᑏᑦ ᖃᐅᔨᒃᑲᕐᓗᒋᑦ. 

 

 
ᑲᔪᖏᖅᓴᐅᑏᑦ, ᑐᓴᒐᒃᓴᑦ ᐅᖃᓕᒫᒐᑦ ᐊᒻᒪ ᓴᖅᑭᔮᒃᑲᓐᓂᕈᑎᒃᓴᑦ 

         

ᑲᔪᖏᖅᓴᐅᑎᓕᒫᑦ ᐊᒻᒪ ᑐᓴᒐᒃᓴᑦ ᐅᖃᓕᒫᒐᑦ ᑭᖑᓪᓕᕐᒥᒃ ᓴᖅᑭᔮᖅᑎᑕᐅᔪᒃᓴᐅᑕᐅᕗᑦ ᑕᖅᑭᓪᓗᐊᖅ 

ᓄᖑᑎᑕᐅᓂᐅᑉ ᑐᖔᓂ, ᐊᐅᒡᒍᓯ 19, 2021. 

 

ᐅᑯᐊ ᒪᓕᒋᐊᓖᑦ ᒪᓕᒃᑕᐅᑦᑎᐊᕆᐊᓖᑦ ᓯᖁᒥᑦᑎᔪᒪᓐᖏᒃᑯᕕᑦ ᓄᓇᕗᒻᒥ ᓂᕈᐊᕐᓂᓕᕆᓂᕐᒧᑦ ᐱᖁᔭᕐᔪᐊᕐᒥᒃ. 

 

ᓴᖅᑭᔮᒃᑲᓐᓂᕈᑏᑦ ᐃᓚᖃᖅᐳᑦ, ᒪᓕᒐᓕᐅᖅᑎᑦ ᑐᓴᒐᒃᓴᓕᐊᕆᖃᑦᑕᖅᑕᖏᑦ ᑕᖅᑭᑕᒫᖅᓯᐅᑏᑦ, ᐅᓪᓗᖅᓯᐅᑏᑦ 

ᐊᒻᒪ ᑎᖅᑭᐊᓖᑦ, ᐃᕐᖑᓰᑦ ᐊᒻᒪ ᑭᐊᑏᑦ ᓴᓇᓖᑦ.  ᓴᖅᑭᔮᒃᑲᓐᓂᕈᑏᑦ ᓂᐅᕕᖅᑕᐅᕌᓂᒃᓯᒪᔭᕆᐊᓖᑦ ᒪᐃ 31, 

2021 ᑐᖔᓂ.  ᒪᓕᒐᓕᐅᖅᑏᑦ ᖃᐅᔨᒪᓂᐊᖅᐳᑦ ᓂᕈᐊᕐᓇᐅᑉ ᓯᕗᕐᖓᖓ ᐱᒋᐊᕐᓂᐊᕐᒪᑦ ᔫᓂ 22, 2021-ᒥ.  

ᓴᖅᑭᔮᒃᑲᓐᓂᕈᑏᑦ ᑐᓂᐅᖅᑲᕐᓂᕈᕕᒋᑦ ᓂᕈᐊᖅᑕᐅᓇᓱᒃᑐᕐᖑᓈᓚᔭᐅᑐᐃᓐᓇᕆᐊᖃᖅᑐᑎᑦ.  ᑕᖅᑲᒃᑯᐊ 

ᐃᓱᒪᖃᑐᐃᓐᓇᕆᐊᓖᑦ ᒪᓕᒐᓕᐅᖅᑎ ᒐᕙᒪᒃᑯᑦ ᑮᓇᐅᔭᖏᓐᓂᒃ ᐊᑐᖅᖢᓂ ᓂᕈᐊᒐᒃᓴᐅᓂᕐᒥᓂᒃ 

ᓴᖅᑭᔮᖅᑎᑦᑎᒃᑲᓐᓂᕋᓱᒃᑐᖅ ᐊᒻᒪ ᐊᓯᒥᓂᑦ ᐱᓂᖅᓴᐅᓇᓱᒐᓱᒋᔭᐅᓗᓂ ᓂᕈᐊᕐᓇᖅ ᐱᔾᔪᑎᒋᓪᓗᒍ. 

ᒪᓕᒐᓕᐅᕐᕕᖕᒥ ᖃᕆᓴᐅᔭᓕᕆᓂᕐᒧᑦ ᐱᔨᑦᑎᕈᑏᑦ 

 

ᖃᕆᓴᐅᔭᒃᑯᑦ ᑎᑎᕋᕐᕕᒃ ᐊᒻᒪ ᐃᑭᐊᖅᑭᕕᒃᑰᕈᑏᑦ ᐊᑐᐃᓐᓇᕈᖅᑎᑕᐅᕙᒃᑐᑦ ᒪᓕᒐᓕᐅᖅᑎᓄᑦ ᒪᓕᒐᓕᐅᕐᕕᐅᑉ 

ᐃᒡᓗᕐᔪᐊᖓᓂ ᐅᕝᕙᓘᓐᓃᑦ ᓂᕈᐊᖅᑕᐅᓯᒪᕝᕕᖏᑦᑕ ᑎᑎᕋᕐᕕᖏᓐᓃᑦᑐᑦ ᑭᐱᔭᐅᓯᒪᓚᐅᑲᖕᓂᐊᖅᑐᑦ ᐊᒻᒪ 

ᐊᑐᐃᓐᓇᐅᔾᔮᓐᖏᖢᑎᒃ ᓂᕈᐊᕐᓇᖅ ᐊᑐᖅᑎᓪᓗᒍ. 

 

ᓂᕈᐊᕐᓇᐅᑉ ᐅᓪᓗᖓ ᐊᓂᒍᖅᑎᓪᓗᒍ, ᒪᓕᒐᓕᐅᖅᑏᑦ ᓂᕈᐊᖅᑕᐅᒃᑲᓐᓂᓐᖏᑦᑐᓄᑦ ᐱᔨᑦᑎᕈᑏᑦ 

ᑭᐱᔭᐅᑦᑎᐊᒻᒪᕆᖕᓂᐊᖅᑐᑦ.  ᖃᕆᓴᐅᔭᕋᓛᑦ ᓇᒃᓴᒐᑦ ᐊᒻᒪ ᐊᓯᖏᑦ ᓄᒃᑕᖅᑕᐅᔪᓐᓇᖅᑐᑦ ᖃᕆᓴᐅᔭᑦ 

ᐅᖄᓚᐅᑎᓪᓗ ᒪᓕᒐᓕᐅᖅᑎᐅᑉ ᐸᐸᑕᖏᑦ ᒪᓕᒐᓕᐅᕐᕕᖕᒥ ᖃᕆᓴᐅᔭᓕᕆᓂᕐᒧᑦ ᐱᔨᑦᑎᖅᑎᓄᑦ 

ᐅᑎᖅᑎᑕᐅᔭᕆᐊᓖᑦ ᓄᕕᐱᕆ 15, 2021 ᑐᖔᓂ. 

 

ᒪᓕᒐᓕᐅᖅᑏᑦ ᐅᑎᓐᖏᑦᑐᑦ ᐱᕕᖃᖅᑎᑕᐅᓂᐊᖅᐳᑦ ᓂᐅᕕᕈᒪᒍᑎᒃ ᖃᕆᓴᐅᔭᖓᑕ ᖃᕆᓴᖓᓂᒃ ᐊᒻᒪ 

ᓂᕈᐊᖅᑕᐅᒪᕕᖓᓐᓃᑦᑐᓂᒃ ᑎᑎᕋᕐᕕᖓᓐᓂ ᖃᕆᓴᐅᔭᕐᓂᒃ, ᐱᔪᒪᒍᑎᒃ.  ᒪᓕᒐᓕᐅᖅᑏᑦ ᖃᕆᓴᐅᔭᓕᕆᓂᕐᒧᑦ 

ᐱᔨᑦᑎᖅᑎᓂᒃ ᖃᐅᔨᒃᑲᐃᔭᕆᐊᓖᑦ ᖃᕆᓴᐅᔭᐅᑉ ᖃᕆᓴᖓᓂᒃ ᐱᔪᒪᒍᑎᒃ. 

 

ᒪᓕᒐᓕᐅᖅᑏᑦ ᓂᕈᐊᖅᑕᐅᒃᑲᓐᓂᖅᑐᓄᑦ, ᖃᕆᓴᐅᔭᓕᕆᓂᕐᒧᑦ ᐱᔨᑦᑎᖅᑏᑦ ᐊᓯᔾᔨᖅᓯᓂᐊᖅᑐᑦ ᖃᕆᓴᐅᔭᓄᑦ 

ᐃᓯᕈᑎᒋᔭᐅᖃᑦᑕᖅᑐᓂᒃ ᓂᕈᐊᕐᓇᐅᑉ ᐅᓪᓗᖓ ᐊᓂᒍᖅᐸᑦ. 

 

 

 

ᑐᓴᐅᒪᔾᔪᑎᓕᕆᓂᕐᒧᑦ, ᐃᑭᐊᖅᑭᕕᒃᑰᖅᑎᑕᓄᓪᓗ ᑐᕌᖓᔪᑦ ᐊᒻᒪ ᒪᓕᒐᓕᐅᖅᑏᑦ ᐊᑎᖏᑦ 

ᒪᓕᒐᓕᐅᖅᑎᒨᖓᔪᓪᓗ ᒪᓕᒐᓕᐅᕐᕕᐅᑉ ᐃᑭᐊᖅᑭᕕᖓᒎᖅᑎᑕᐅᓯᒪᔪᑦ 

 

ᒪᓕᒐᓕᐅᖅᑏᑦ ᐃᑭᐊᖅᑭᕕᒃᑰᕈᓐᓇᖅᑐᑦ ᐊᑭᖃᓐᖏᑦᑐᓂᒃ ᐊᑐᕐᓗᑎᒃ, ᓲᕐᓗ blogs ᐊᒻᒪ/ᐅᕝᕙᓘᓐᓃᑦ 

ᐃᓅᖃᓐᓂᐊᕐᕕᒃᑰᖅᑐᑦ (ᓲᕐᓗ Twitter ᐊᒻᒪ Facebook) ᐃᒻᒥᓂᒃ ᒪᓕᒐᓕᐅᖅᑎᐅᓂᕋᕈᓐᓇᓐᖏᑦᑐᑦ 

ᓂᕈᐊᕐᓇᐅᑉ ᐊᑐᕐᓂᓕᒫᖓᓂ. 

 

ᐊᑐᕐᓂᖅ, ᐊᒻᒪ ᐊᑐᐃᓐᓇᖃᕐᓂᖅ, ᐃᑭᐊᖅᑭᕕᖕᓂᒃ ᒐᕙᒪᒃᑯᓐᓄᑦ ᑮᓇᐅᔭᖃᖅᑎᑕᐅᔪᓂᒃ ᐊᑐᕆᐊᖃᓐᖏᓚᑦ 

ᓂᕈᐊᕐᓇᖅ ᐊᑐᖅᑎᓪᓗᒍ, ᑖᓐᓇ ᐃᑭᐊᖅᑭᕕᒃ ᓴᖅᑭᑕᐅᓚᐅᕐᒪᖔᖓ ᒪᓕᒐᓕᐅᕐᕕᖕᒧᑦ ᐅᕝᕙᓘᓐᓃᑦ 

ᑳᓐᑐᕌᒃᑕᐅᓯᒪᔪᓄᑦ ᐋᖅᑭᒃᑕᐅᓚᐅᕐᒪᖔᖓ ᓂᕈᐊᖅᑕᐅᒪᕕᖕᒥ ᐊᑐᖅᑐᒃᓴᓂᒃ ᑮᓇᐅᔭᓂᒃ ᐊᑐᕐᓗᑎᒃ.  

ᒪᓕᒐᓕᐅᖅᑏᑦ ᐱᔪᒪᒍᑎᒃ ᐃᑭᐊᖅᑭᕕᒃᑰᕈᑎᒥᖕᓂᒃ ᓄᑖᓐᖑᕆᐊᖅᑎᑦᑏᓐᓇᕈᓐᓇᖅᑐᑦ ᓯᑎᐱᕆ 17, 2021 

ᐃᖅᑲᓇᐃᔭᕐᓇᐅᑉ ᐃᓱᓕᕝᕕᐊᓄᑦ ᑎᑭᓪᓗᒍ.  ᑕᐃᒪᐃᑦᑐᑦ ᐃᑭᐊᖅᑭᕕᒃᑰᖅᑎᑕᑦ ᐊᔪᓕᖅᑎᑕᐅᓂᐊᖅᑐᑦ 

ᐊᑐᐃᓐᓇᐅᔪᓐᓃᖅᑎᑕᐅᓗᑎᒡᓗ ᓯᑎᐱᕆ 18, 2021-ᒥᑦ ᓄᕕᐱᕆ 1, 2021−ᒧᑦ ᑎᑭᓪᓗᒍ ᓂᕈᐊᕐᓇᖅ 

ᐊᑐᕐᓂᖓᓂ. 

 

ᑕᓪᓕᒪᖓᓐᓂ ᒪᓕᒐᓕᐅᖅᑏᑦ ᒥᒃᓵᓅᖓᔪᑦ ᒪᓕᒐᓕᐅᕐᕕᐅᑉ ᐃᑭᐊᖅᑭᕕᖏᑦᑎᒎᖅᑎᑕᐅᖏᓐᓇᕐᓂᐊᖅᑐᑦ 

ᑭᓯᐊᓂ 6−ᒋᔭᖓᓐᓂ ᒪᓕᒐᓕᐅᖅᑏᑦ ᓂᕈᐊᖅᑕᐅᒃᐸᑕ.  ᓂᕈᐊᒐᒃᓴᐅᓂᖅ ᐊᑐᖅᑎᓪᓗᒍ, ᒪᓕᒐᓕᐅᕐᕕᐅᑉ 

ᐃᑭᐊᖅᑭᕕᒃᑰᖅᑎᑕᖏᑦ ᑐᑭᓯᓇᑦᑎᐊᖅᑐᒥᒃ ᑎᑎᕋᖅᓯᒪᔪᖃᕐᓂᐊᖅᑐᑦ ᑕᓪᓕᒪᖓᓐᓂ ᒪᓕᒐᓕᐅᖅᑏᑦ 

ᓄᖑᑎᑕᐅᓯᒪᓕᕐᓂᖏᓐᓂᒃ. 

 

 ᓂᐱᓕᐅᖅᓯᒪᔪᓂᓐᖔᖅᑐᑦ ᐊᒻᒪ ᑕᓚᕖᓴᒃᑰᖅᑎᑕᐅᓯᒪᔪᕕᓃᑦ 

 

ᒪᓕᒐᓕᐅᖅᑏᑦ ᐊᑐᕈᓐᓇᓐᖏᓚᑦ ᓂᐱᓕᐅᖅᑕᐅᓯᒪᔪᕕᓂᕐᓂᓐᖔᖅᑐᓂᒃ ᑕᓚᕖᓴᒃᑰᖅᑎᑕᐅᓯᒪᔪᕕᓂᕐᓂᒡᓘᓐᓃᑦ 

ᓂᕈᐊᖅᑕᐅᓇᓱᒍᑎᒥᓂᑦ. 

ᑎᑎᖅᑲᖁᑏᑦ ᐊᐅᓚᑕᐅᓂᖏᑦ 

 

ᓂᕈᐊᖅᑕᐅᓯᒪᕕᖏᓐᓂ ᑎᑎᖅᑲᖁᑏᑦ ᒪᓕᒐᓕᐅᖅᑎᓄᑦ ᓴᖅᑭᑕᕕᓃᑦ ᒪᓕᒐᓕᐅᖅᑎᒧᑦ 

ᓇᖕᒥᓂᖁᑎᒋᔭᐅᓂᕋᖅᑕᐅᕗᑦ ᐊᒻᒪ ᒪᓕᒐᓕᐅᖅᑎᐅᑉ ᐃᓱᒪᖅᓲᑎᒋᓗᓂᒋᑦ ᐲᔭᕈᓐᓇᖅᑕᖏᑦ.  ᑎᑎᕋᖅᑎᐅᑉ 

ᑎᑎᕋᕐᕕᐊ ᒪᓕᒐᓕᐅᖅᑎᒥᒃ ᐃᑲᔪᕈᓐᓇᖅᑐᑦ ᖃᓄᖅ ᐲᔭᖅᑕᐅᔾᔪᓯᕐᒥᒃ ᐊᑐᕐᓗᑎᒃ ᐱᐅᓂᖅᐹᓂᒃ 

ᐃᓱᒪᒃᓴᖅᓯᐅᕈᑎᖃᖅᑎᓪᓗᒍ. 

 

ᒪᓕᒐᓕᐅᖅᑎᓄᑦ ᐅᑎᓐᖏᑦᑐᓄᑦ, ᒪᓕᒐᓕᐅᕐᕕᐅᑉ ᐋᖅᑭᒃᓱᖅᑕᕕᓂᖏᑦ ᑎᑎᖅᑲᑦ ᐲᔭᖅᑕᐅᔪᓐᓇᖅᑐᑦ, 

ᐸᐸᑕᐅᔪᓐᓇᖅᑐᑦ ᐲᔭᖅᑕᐅᔪᓐᓇᖅᑐᓪᓘᓐᓃᑦ ᐃᑲᔪᖅᑕᐅᓗᑎᒃ ᑎᑎᕋᖅᑎᐅᑉ ᑎᑎᕋᕐᕕᐊᓄᑦ. 

 

ᒥᓂᔅᑕᐃᑦ ᑲᑎᒪᔨᖏᓐᓃᑦᑐᑦ ᒥᓂᔅᑕᐃᑦ ᐃᖅᑲᓇᐃᔭᖅᑎᖏᑦ ᒐᕙᒪᓕᕆᔨᒃᑯᑦ ᐱᓕᕆᕕᐊᓂ 

ᓇᓗᓇᐃᖅᓯᓂᐊᖅᐳᑦ ᓇᓕᐊᒃ ᐸᐃᑉᐹᑦ ᑐᖅᑯᖅᑕᐅᓯᒪᔪᑦ ᐲᔭᖅᑕᐅᔪᓐᓇᕐᒪᖔᖏᑦ, ᓇᓕᐊᒃ 

ᐱᑐᖃᒃᑯᕕᖕᓄᐊᖅᑕᐅᔭᕆᐊᖃᕐᒪᖔᖏᓪᓗ, ᒪᓕᒡᓗᒋᑦ ᒐᕙᒪᒃᑯᑦ ᑎᑎᖅᑲᖁᑎᓂᒃ ᐸᐸᑦᑎᓂᕐᒧᑦ ᐊᑐᐊᒐᐃᑦ, 

ᐊᒻᒪ ᐃᓘᓐᓈᓗᖏᒃ ᐸᐃᑉᐹᓕᒫᑦ ᕿᒥᕐᕈᓇᒃᑕᐅᔭᕆᐊᖃᖅᖢᑎᒃ. 

 

 

ᒪᓕᒐᓕᐅᖅᑏᑦ ᓄᖅᑲᕈᒻᒪᓯᐊᖏᑦ 

 

ᐊᕐᕌᒍᑕᒫᖅ ᒪᓕᒐᓕᐅᖅᑏᑦ ᓇᐃᒡᓕᑎᖅᓯᒪᔪᓂᒃ ᐃᒻᒥᒨᖓᔪᓂᒃ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂᒃ 

ᐱᑎᑕᐅᕙᒃᐳᑦ ᓄᖅᑲᕈᒻᒪᓯᐊᓕᕆᔪᓂᒃ.  ᒪᓕᒐᓕᐅᖅᑏᑦ ᐊᑐᓂ ᓇᓗᓇᐃᖅᓯᖃᑦᑕᕆᐊᖃᖅᐳᑦ 

ᑎᑎᖅᑲᖁᑎᒋᔭᐅᔪᓂᒃ ᑕᐃᒃᑯᐊ ᓄᖅᑲᕈᒻᒪᓯᐊᓕᕆᔪᑦ ᓄᑕᐅᓂᖅᐹᓂᒃ ᐱᓯᒪᔪᓐᓇᕐᓂᐊᕐᒪᑕ.  ᑖᒃᑯᐊ 

ᕿᒥᕐᕈᓇᒃᑕᐅᓪᓗᐊᖅᑐᑦ ᐊᒻᒪ ᐊᓯᔾᔨᖅᓯᓐᓂᕈᕕᑦ ᑮᓇᐅᔭᓕᕆᓂᕐᒧᑦ ᐊᐅᓚᑕᐅᔪᓄᓪᓗ ᐊᖓᔪᖅᑳᕐᒧᑦ 

ᐊᐅᓪᓚᖅᑎᑲᐅᑎᒋᓗᒋᑦ. 

 

ᓂᕈᐊᕐᓇᐅᑉ ᐊᕐᕌᒍᐊᓂ ᐊᒻᒪ ᒪᐃ ᐃᓱᓕᓐᓇᓱᖕᓂᖓᓂ, ᒪᓕᒐᓕᐅᖅᑏᑦ ᐊᐅᓪᓚᖅᑎᑦᑎᕕᐅᓂᐊᖅᑐᑦ 

ᐃᓗᓕᑯᓘᔭᖃᐅᕐᓂᖅᓴᐅᔪᓂᒃ ᓄᖅᑲᕈᒻᒪᓯᐊᓕᕆᔪᓂᒃ ᑲᑎᒪᖃᑎᒋᓗᒍᓗ ᓄᖅᑲᕈᒻᒪᓯᐊᓂᒃ ᖃᐅᔨᓴᖅᑏᑦ 

ᑕᒪᒃᑯᐊ ᐱᓪᓗᒋᑦ.  ᓂᕈᐊᕐᓇᖅ ᐊᓂᒍᑕᒫᖅ, ᒪᓕᒐᓕᐅᖅᑏᑦ ᐊᑐᓂ ᓂᕈᐊᒐᒃᓴᓐᖑᒃᑲᓐᓂᓐᖏᑦᑐᑦ ᐅᕝᕙᓘᓐᓃᑦ 

ᓂᕈᐊᖅᑕᐅᒃᑲᓐᓂᓐᖏᑦᑐᑦ ᑎᑎᖅᑲᖁᑎᑖᖅᑎᑕᐅᓲᖑᕗᑦ ᓇᓗᓇᐃᔭᐃᓯᒪᔪᓂᒃ ᓇᓕᐊᒃ ᓄᖅᑲᕈᒻᒪᓯᐊᑦ 

ᓇᓖᕌᕈᑎᖏᑦ ᖃᓄᐃᓕᖓᖁᖕᒪᖔᖏᑦ.  ᑖᒃᑯᐊ ᑎᑎᑲᖅ ᐃᓚᖃᖅᐳᑦ ᒪᓕᒐᓕᐅᖅᑎ ᓇᓕᐊᖕᓂᖅ 

ᓄᖅᑲᕈᒻᒪᓯᐊᖅᑖᕈᑎᓂᒃ ᐊᑐᕈᒪᖕᒪᖔᖓ.  ᑕᒪᒃᑯᐊ ᑕᑕᑎᕆᐊᓖᑦ ᑕᑕᑎᖅᑕᐅᔭᕆᐊᓖᑦ ᐊᒻᒪ 

ᐅᑎᖅᑎᑕᐅᓴᕋᐃᓪᓗᑎᒃ ᐊᖓᔪᖅᑳᕐᒧᑦ.  ᓄᖅᑲᕈᒻᒪᓯᐊᑦ ᒥᒃᓵᓄᑦ ᐊᐱᖅᑯᑎᒃᓴᖃᑐᐊᕈᕕᑦ ᐊᖓᔪᖅᑳᕐᒧᑦ 

ᑐᕌᖅᑎᑦᑕᕆᐊᓕᒃᑎᑦ. 

 

 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᑭᒍᑎᓕᕆᓂᕐᒧᓪᓗ ᐃᑲᔫᑏᑦ 

  

ᒫᓐᓇᐅᔪᖅ ᒪᓕᒐᓕᐅᖅᑎᓄᑦ ᐸᖅᑭᔨᒋᓂᕋᕈᓐᓇᖅᑕᖏᓐᓄᓪᓗ ᓄᓇᕗᑦ ᒐᕙᒪᒃᑯᑎᒍᑦ ᐋᓐᓂᐊᕕᓕᐊᕐᓂᕐᒧᑦ 

ᑭᒍᑎᓕᕆᔭᐅᓂᕐᒧᓪᓗ ᓇᓪᓕᐅᒃᑲᒫᑦ ᐊᑐᐃᓐᓇᕐᓂᐊᖅᑐᑦ ᓂᕈᐊᕐᓇᐅᑉ ᐅᓪᓗᖓᓄᑦ ᑎᑭᓪᓗᒍ.  ᒪᓕᒐᓕᐅᖅᑏᑦ 

ᓂᕈᐊᖅᑕᐅᒃᑲᓐᓂᖅᑐᑦ ᓇᓕᐊᒃᑯᒫᖏᑦ ᑲᔪᓰᓐᓇᕐᓂᐊᖅᑐᑦ.  ᑕᐃᒃᑯᓄᖓ ᒪᓕᒐᓕᐅᖅᑎᓄᑦ 

ᓂᕈᐊᒐᒃᓴᓐᖑᒃᑲᓐᓂᓐᖏᑦᑐᓄᑦ ᓂᕈᐊᖅᑕᐅᒃᑲᓐᓂᓐᖏᑦᑐᓄᓪᓘᓐᓃᑦ, ᒪᓕᒐᓕᐅᖅᑎᐅᑉ ᐊᒻᒪ 

ᐸᖅᑭᔨᒋᔪᓐᓇᖅᑕᖏᓐᓄᑦ ᑐᕌᖓᔪᑦ ᐃᓱᓕᓐᓂᐊᖅᑐᑦ ᓂᕈᐊᕐᓇᐅᑉ ᐅᓪᓗᐊᓂ.  ᑕᐃᒪᐃᒃᑲᓗᐊᖅᑎᓪᓗᒍ, 

ᐅᑎᓐᖏᑦᑐᑦ ᒪᓕᒐᓕᐅᖅᑏᑦ ᓇᓪᓕᐅᒃᑯᒫᖅᑕᐅᓯᒪᐃᓐᓇᕈᓐᓇᖅᑐᑦ ᓄᖅᑲᕕᒃᑐᖅᓯᐅᑎᖏᑦᑎᒍᑦ.  ᑕᐃᒃᑯᓄᖓ 

ᓄᖅᑲᕈᒻᒪᓯᐊᖅᑖᖃᐅᑎᒋᔪᒪᓐᖏᑦᑐᓄᑦ ᑖᒃᑯᓂᖓ ᓇᓪᓕᐅᒃᑯᒫᓄᑦ ᐃᓚᐅᓕᒃᑲᓐᓂᕈᓐᓇᖅᑐᑦ 

ᑕᐃᒪᐃᑦᑐᒪᑐᐊᕈᑎᒃ.  ᓇᓪᓕᐅᒃᑯᒫᑦ ᐅᕝᕙᓘᓐᓃᑦ ᑕᑕᑎᕆᓂᕐᒨᖓᔪᓂᒃ ᐊᐱᖅᑯᑎᒃᓴᖃᑐᐊᕈᔅᓯ 

ᐊᐱᕆᓪᓗᐊᖅᑕᐃᑦ ᑮᓇᐅᔭᓕᕆᔨᒃᑯᑦ ᐱᓕᕆᕕᐊᓂ ᑮᓇᐅᔾᔮᒃᓵᓕᕆᓂᕐᒧᑦ ᐃᑲᔫᓯᐊᓄᓪᓗ ᐊᖓᔪᖅᑳᖅ. 

ᐊᑯᓐᓂᖅᓱᕐᓂᕐᒧᑦ ᐃᑲᔫᑏᑦ 

             

ᒪᓕᒐᓕᐅᖅᑏᑦ ᓂᕈᐊᒐᒃᓴᓐᖑᒃᑲᓐᓂᓐᖏᑦᑐᑦ ᓂᕈᐊᖅᑕᐅᒃᑲᓐᓂᓐᖏᑦᑐᓪᓘᓐᓃᑦ ᐊᑯᓐᓂᖅᓱᓕᖅᑐᓄᑦ 

ᐃᑲᔫᓯᐊᕈᓐᓇᖅᑐᖅ ᐊᑐᕐᓗᒍ ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 33, ᐃᑲᔫᓯᐊᑦ: 

 

“ᓈᓴᐅᑎᖏᑦ ᐋᖅᑭᒃᓱᖅᑕᐅᓂᐊᖅᐳᑦ ᓇᓕᒧᒋᔭᖃᓕᕐᓂᐊᕐᒪᑕ ᒪᓕᒐᓕᐅᖅᑎᐅᑉ 

ᑮᓇᐅᔾᔭᒃᓴᕋᔭᓐᖑᐊᖅᑕᖏᓐᓄᑦ ᐱᖓᓲᔪᖅᑐᓄᑦ ᐱᓇᓱᐊᕈᓯᕐᓄᑦ ᐊᕐᕌᒍᑕᒫᖅ ᐱᔨᑦᑎᖅᑕᕕᓂᖏᓐᓂ, 

ᓇᓗᓇᐃᖅᑕᐅᓯᒪᔪᑦ ᐅᐃᒍᖓᓂ C−ᒥ 1−ᖓᓂ, ᐊᒻᒪ ᖄᒃᑲᓐᓂᐊᒍᑦ ᐊᑐᕈᓐᓇᖅᑐᑦ ᐃᑲᔫᑏᑦ 

ᐱᖓᓲᔪᖅᑐᓄᑦ ᐱᓇᓱᐊᕈᓯᕐᓄᑦ ᐊᕐᕌᒍᑕᒫᖅ ᐱᔨᑦᑎᕐᓂᖏᓐᓄᑦ, ᐅᓄᕐᓂᖏᑦ ᐋᖅᑭᒃᑕᐅᓗᑎᒃ ᓇᓕᐊᖕᓂᒃ 

ᐃᖅᑲᓇᐃᔮᖃᓚᐅᕐᓂᖓ ᐊᑐᕐᓗᒍ ᓇᓗᓇᐃᖅᑕᐅᓯᒪᔪᖅ ᐅᐃᒍᖓ C−ᒥ 2-ᖓᓂ. 

 

ᐱᖁᔭᕐᔪᐊᓄᑦ ᐅᐃᒍᖓ C ᐅᖃᖅᓯᒪᕗᖅ “ᐊᑯᓐᓂᖅᓱᓕᖅᑐᓄᑦ ᐃᑲᔫᑎᓂᑦ ᐊᑭᓕᐅᑕᐅᑉ ᐅᓄᕐᓂᖓ 

ᓈᓴᐅᑎᓕᒃ 33 ᐅᖓᑕᐅᔾᔨᒋᐊᖃᓐᖏᓚᖅ ᑮᓇᐅᔾᔭᒃᓵᕆᔭᐅᓚᐅᖅᑑᑉ ᐅᓄᕐᓂᖏᓐᓂᒃ.  ᑮᓇᐅᔾᔭᒃᓵᑦ 

$103,323−ᖑᓂᐊᖅᑐᑦ ᐊᒃᑑᐸ 25, 2021-ᒥ. 

 

ᖃᐅᔨᒪᓂᐊᖅᐳᑎᑦ ᐊᑭᓕᒃᓴᑦ ᐊᑭᓕᒃᓴᐃᖅᑕᐅᓯᒪᓐᖏᑦᑐᑦ ᒪᓕᒐᓕᐅᕐᕕᖕᒧᑦ ᓄᓇᕗᑦ ᒐᕙᒪᒃᑯᓄᓪᓘᓐᓃᑦ 

ᐊᑯᓐᓂᖅᓱᖅᑐᓄᑦ ᐃᑲᔫᑎᓂᑦ ᐃᓚᓐᖓᖅᑕᐅᓂᐊᖅᑐᑦ. 

 

ᒪᓕᒐᓕᐅᖅᑏᑦ ᓇᓖᕌᕐᕕᒃᓴᖃᖅᑎᑕᐅᓂᐊᖅᑐᑦ ᐊᑯᓐᓂᖅᓱᕐᓂᕐᒧᑦ ᐃᑲᔫᑏᑦ ᖃᓄᖅ ᐊᑭᓕᖅᑕᐅᓂᐊᕐᒪᖔᖏᑦ, 

ᑐᓐᖓᕕᒋᓗᒋᑦ ᐊᑕᐅᓯᐊᕐᓗ ᐃᓗᐃᒃᑲᐅᓗᒍ ᐊᑭᓕᖅᑕᐅᓂᐊᕐᒪᖔᖏᑦ ᐅᕝᕙᓘᓐᓃᑦ ᒪᕐᕉᒃ ᐱᓇᓯᐊᕈᓰᒃ 

ᓈᔭᕌᖓᑕ ᐱᕙᓪᓕᐊᖃᑦᑕᕐᓗᒋᑦ. 

 

 

ᐊᑯᓐᓂᖅᓱᖅᑎᓪᓗᑎᑦ ᐃᓅᓯᓕᕆᔭᐅᓂᕐᒧᑦ ᐱᓕᒻᒪᒃᓴᕐᓂᕐᒧᓪᓗ ᐃᑲᔫᑏᑦ 

 

ᐊᑯᓐᓂᖅᓱᖅᑎᓪᓗᑎᑦ ᐃᓅᓯᓕᕆᔭᐅᓂᕐᒧᑦ ᐱᓕᒻᒪᒃᓴᕐᓂᕐᒧᓪᓗ ᐃᑲᔫᑏᑦ ᐊᑐᐊᒐᖓᑦ ᐊᑐᐃᓐᓇᕈᐃᕗᖅ 

(ᐊᑕᐅᓯᐊᑐᐃᓐᓇᕐᓗᒍ) ᑮᓇᐅᔭᖅᑎᒍᑦ ᐃᑲᔫᑎᓂᒃ ᐊᑐᖅᑕᐅᔪᓐᓇᖅᑐᓂᒃ ᓄᖅᑲᓕᖅᑐᓄᑦ ᒪᓕᒐᓕᐅᖅᑎᓄᑦ 

ᐃᓅᓯᕐᒥᓄᑦ ᐅᑎᖅᐸᓪᓕᐊᒃᑲᓐᓂᕋᓱᓕᖅᑐᓄᑦ ᐅᕝᕙᓘᓐᓃᑦ ᓄᖅᑲᕕᖕᓂᕐᒧᑦ ᐅᐸᓗᖓᐃᔭᕈᒪᔪᓄᑦ. 

 

ᐊᑯᓐᓂᖅᓱᖅᑎᓪᓗᑎᑦ ᐃᑲᔪᖅᓲᑏᑦ ᐅᑯᓂᖓ ᐃᓗᓕᖃᖃᓯᐅᔾᔨᓯᒪᕗᑦ: 

 

1. ᐃᖅᑲᓇᐃᔭᕐᓂᕐᒧᑦ ᐅᑎᖅᐸᓪᓕᐊᓂᖅ ᐊᒻᒪ ᐃᖅᑲᓇᐃᔮᒃᓴᖅᓯᐅᕈᓰ ᒪᓕᒐᓕᐅᖅᑎᓄᑦ ᑐᕌᖓᔪᑦ, 

ᐃᓚᓕᐅᓪᓗᒋᑦ ᐃᓕᓐᓂᐊᖅᓯᒪᓃᑦ ᖁᕝᕙᕆᐊᕐᓂᖅ, ᓇᓗᓇᐃᔭᐃᓂᖅ ᐃᖅᑲᓇᐃᔮᑎᒍᑦ ᑭᓱᓂᒃ 

ᑐᕌᒐᖃᕐᒪᖔᖅᐱᑦ, ᐃᖅᑲᓇᐃᔮᕆᖃᑦᑕᖅᓯᒪᔭᑎᑦ ᑎᑎᖅᑲᓐᖑᖅᑎᓐᓂᖏᑦ ᐊᒻᒪ ᐃᖅᑲᓇᐃᔮᒧᑦ 

ᐊᐱᖅᓱᖅᑕᐅᓗᓂ ᐅᐸᓗᖓᐃᔭᐅᑏᑦ; 

 

2. ᐱᓯᓂᓯᖃᕐᓂᕐᒧᑦ ᐱᒋᐊᖅᑎᑦᑎᔪᒪᓂᕐᒧᑦ ᐃᑲᔪᖅᑕᐅᓂᖅ, ᐃᓚᓕᐅᓪᓗᒍ ᐱᓯᓂᓯᓕᕆᓂᕐᒧᑦ 

ᐸᕐᓇᐅᓯᐅᕐᓂᖅ; 

 

3. ᓄᖅᑲᕕᒃᑐᖅᓯᐅᕐᓂᕐᒧᑦ ᐸᕐᓇᐅᓯᐅᕐᓂᒃᑯᑦ ᐃᑲᔪᖅᑕᐅᓂᖅ; ᐊᒻᒪ 

 

4. ᑮᓇᐅᔭᓕᕆᓂᒃᑯᑦ ᐃᑲᔪᖅᑕᐅᓂᖅ, ᐃᓚᒋᓗᒋᑦ ᓄᖅᑲᕈᒻᒪᓯᐊᑦ, ᑮᓇᐅᔭᑦ ᐊᑐᕈᒫᖅᑐᑦ ᐊᒻᒪ 

ᐃᓐᑲᒻᑖᒃᓯᒃᑯᑦ ᖃᓄᖅ ᐊᒃᑐᖅᑕᐅᓇᔭᕐᓂᖏᑦ. 

 

ᐊᑯᓐᓂᖅᓱᖅᑎᓪᓗᑎᑦ ᐃᓅᓯᓕᕆᔭᐅᓂᕐᒧᑦ ᐱᓕᒻᒪᒃᓴᕐᓂᕐᒧᓪᓗ ᐃᑲᔫᑏᑦ ᐊᑐᐊᒐᖓᑦ ᐃᓗᓕᖃᐅᕐᓂᖅᓴᐅᓗᑎᒃ 

ᐅᓂᒃᑲᐅᓯᕆᔭᐅᓯᒪᔪᑦ ᒪᓕᒐᓕᐅᖅᑏᑦ ᐅᖃᓕᒫᖏᑦᑎᒍᑦ. 

ᐊᓯᖏᑦ ᐃᓱᒪᒋᔭᐅᔭᕆᐊᓖᑦ 

 

1. ᒪᓕᒐᓕᐅᕐᕕᖕᒥ ᐃᖅᑲᓇᐃᔭᖅᑏᑦ 

 

ᒪᓕᒐᓕᐅᕐᕕᐅᑉ ᑎᑎᕋᕐᕕᐊᓂ ᑲᒪᔨᐅᔪᑦ ᐊᒻᒪ ᐃᖅᑲᓇᐃᔭᖅᑏᑦ ᓇᐅᒃᑯᑐᐃᓐᓇᖅ ᓂᕈᐊᕐᓂᓕᕆᔪᓕᒫᓂ 

ᖃᓄᐃᑦᑐᑐᐃᓐᓇᕐᓂ ᐃᓚᐅᔭᕆᐊᖃᓐᖏᓚᑦ.  ᑕᐃᒫᑐᐃᓐᓇᖅ, ᒪᓕᒐᓕᐅᖅᑏᑦ ᓇᓕᐊᑐᐃᓐᓇᕐᓂ 

ᐃᖅᑲᓇᐃᔭᖅᑎᓂ ᐃᑲᔪᖅᑕᐅᔪᒪᔭᕆᐊᖃᓐᖏᓚᖅ ᐅᕝᕙᓘᓐᓃᑦ ᐊᑐᕐᓗᓂ ᑭᓱᑐᐃᓐᓇᕐᓂᒃ ᒪᓕᒐᓕᐅᕐᕕᐅᑉ 

ᐃᓗᐊᓃᑦᑐᓂᒃ ᓂᕈᐊᕐᓇᖅ ᐊᑐᖅᑎᓪᓗᒍ.  ᑖᒃᑯᓄᖓ ᐃᓚᓕᐅᑎᓯᒪᕗᑦ ᓂᕈᐊᖅᑕᐅᓯᒪᔪᒥᒃ ᒪᓕᒐᓕᐅᖅᑎᒥᒃ 

ᐃᑲᔪᕐᓂᖅ ᓂᕈᐊᕐᓂᖅ ᑎᑭᓚᐅᖅᑎᓐᓇᒍ, ᐃᓱᒪᒋᔭᐅᓕᑐᐃᓐᓇᕆᐊᖃᖅᐸᑦ ᓂᕈᐊᕐᓂᐅᓂᐊᖅᑐᒧᑦ 

ᐅᐸᓗᔭᐃᔭᕐᓂᕐᒧᑦ.  ᐃᑲᔪᕐᓂᖅ ᐃᓚᖃᕈᓐᓇᖅᐳᖅ ᐸᐃᑉᐹᒥᒃ ᐊᒥᓱᕈᖅᑎᑦᑎᓂᖅ, ᐊᔾᔨᓕᐅᕆᓂᖅ ᐸᐃᑉᐹᓂᒃ 

ᐅᕝᕙᓘᓐᓃᑦ ᒐᕙᒪᓕᕆᓂᕐᒨᖓᔪᓂᒃ ᑭᓱᓂᒃ ᐋᖅᑭᒃᓱᐃᓂᖅ, ᐃᑲᔪᕐᓂᖅ ᓂᕈᐊᕐᓇᐅᓂᐊᖅᑐᒧᑦ 

ᐅᐸᓗᖓᐃᔭᕐᓂᖅ, ᐅᕝᕙᓘᓐᓃᑦ ᐅᖄᓚᐅᑎᒃᑯᑦ ᖃᕆᓴᐅᔭᒃᑯᓪᓘᓐᓃᑦ ᐃᑲᔪᖅᑕᐅᓂᖅ ᐃᖅᑲᓇᐃᔭᖅᑎᒧᑦ. 

 

ᒪᓕᒐᓕᐅᖅᑎ ᓂᕈᐊᒐᒃᓴᓐᖑᒃᑲᓐᓂᓐᖏᑉᐸᑦ, ᓂᕈᐊᕐᓇᖅ ᐊᑐᕐᓂᖓᓂ ᒪᓕᒐᓕᐅᕐᕕᖕᒧᑦ ᑐᑭᓯᒋᐊᒃᑲᓐᓂᕈᒪᒍᓂ 

ᒪᓕᒐᓕᐅᕐᕕᐅᑉ ᑎᑎᕋᖅᑎᖓᓄᑐᐃᓐᓇᐅᔭᕆᐊᓕᒃ, ᐱᔾᔪᑎᖃᑐᐊᖅᐸᑦ ᓄᖅᑲᕕᓕᖅᑑᑉ ᐊᓪᓚᕕᓕᕆᔾᔪᑎᖏᓐᓄᑦ 

ᐅᕝᕙᓘᓐᓃᑦ ᑮᓇᐅᔭᓕᕆᓂᕐᒧᑦ ᑭᓯᐊᓂ ᑐᕌᖓᒃᐸᑦ. 

 

2. ᖃᐅᔨᓴᐃᓂᕐᒧᑦ ᐱᔨᑦᑎᕈᑏᑦ 

 

ᒪᓕᒐᓕᐅᖅᑏᑦ ᖃᐅᔨᓴᐃᓂᕐᒧᑦ ᐱᔨᑦᑎᕈᑎᓂᒃ ᑐᒃᓯᕌᖃᐃᓐᓇᕈᓐᓇᖅᐳᑦ ᐃᓱᓕᑎᑕᐅᓂᖓᓄᑦ ᑎᑭᓪᓗᒍ 

ᓯᑎᐱᕆ 19, 2021, ᒪᓕᒋᐊᓖᑦ ᐅᑯᐊ ᖁᓕᖏᓐᓃᑦᑐᑦ ᐊᑐᕐᓗᓂᒋᑦ.  ᖃᐅᔨᓴᐃᑯᑖᒋᐊᓕᖕᓂᒃ 

ᑐᒃᓯᕋᐅᑎᑕᖃᖅᐸᑦ, ᓄᖑᑎᑕᐅᓚᐅᓐᖏᓐᓂᖓᑕ ᓯᕗᕚᖓᓂ ᑐᒃᓯᕌᕆᔭᕆᐊᓕᖏᑦ ᐱᔭᕇᖅᑕᐅᔪᓐᓇᖁᓪᓗᒋᑦ.  

ᖃᐅᔨᓴᖅᑕᐅᖁᔭᖏᑦ ᐱᔭᕇᖅᑕᐅᓐᖏᑉᐸᑕ ᓄᖑᑎᑕᐅᕕᐅᑉ ᐅᓪᓗᐊ ᑎᑭᑎᓪᓗᒍ 

ᒪᓕᒐᓕᐅᖅᑎᒧᐊᖅᑕᐅᓂᐊᖅᑐᑦ ᓯᑎᐱᕆ 19, 2021−ᒥ ᐱᔭᕇᖅᓯᒪᒐᓗᐊᖅᐸᑕ ᐱᔭᕇᖅᓯᒪᓐᖏᒃᑲᓗᐊᖅᐸᑕᓗ. 

 

3. ᓄᓇᕗᒻᒥ ᓂᕈᐊᕐᓂᓕᕆᓂᕐᒧᑦ ᐱᖁᔭᕐᔪᐊᖅ 

 

ᒪᓕᒐᓕᐅᖅᑏᑦ ᐅᔾᔨᕈᓱᖕᓂᐊᖅᐳᑦ ᐅᑯᓂᖓ ᐅᖃᐅᓯᖅᑕᑦ ᑐᑭᖏᓐᓂᒃ ᓄᓇᕗᒻᒥ ᓂᕈᐊᕐᓂᓕᕆᓂᕐᒧᑦ 

ᐱᖁᔭᕐᔪᐊᑉ ᐃᓗᐊᓃᑦᑐᓂᒃ, ᐱᔾᔪᑎᓕᖕᓂᒃ ᑮᓇᐅᔭᖅᑐᖅᑐᓂᒃ ᓂᕈᐊᕐᓂᖅ ᑎᑭᓚᐅᖅᑎᓐᓇᒍ: 

 

 “ᓂᕈᐊᕐᓇᐅᑉ ᓯᕗᕐᖓᓂ ᑮᓇᐅᔭᖅᑐᕈᑏᑦ” ᑐᑭᖃᖅᐳᖅ ᑮᓇᐅᔭᑦ ᖃᔅᓯᑐᐃᓐᓇᐃᑦ ᐊᑭᓕᐅᑕᐅᔪᑦ 

ᐊᑭᓕᒃᓴᓐᖑᑐᐃᓐᓇᕆᐊᓖᓪᓗ ᐊᑐᖅᑕᕕᓃᑦ ᓂᕈᐊᕐᓇᐅᑉ ᓯᕗᕐᖓᓂ ᐃᓅᑉ ᓂᕈᐊᖅᑕᐅᔪᒃᓴᐅᑕᐅᓄᑦ 

ᓴᖅᑭᔮᖅᑎᑦᑎᒃᑲᓐᓂᕋᓱᒡᓗᓂ ᐊᑭᕋᖅᑑᑕᐅᓗᓂᓘᓐᓃᑦ ᓯᕗᓂᒃᓴᒥ ᓂᕈᐊᖅᑕᐅᓱᒃᑐᒥᒃ, ᐊᒻᒪ 

ᐃᓚᖃᖅᖢᑎᒃ ᖃᓄᐃᑦᑐᑐᐃᓐᓇᕐᓂᒃ ᐱᔨᑦᑎᕈᑎᓂᒃ ᓱᓇᒃᑯᑖᓂᒡᓘᓐᓃᑦ ᐊᑭᖃᓐᖏᑦᑐᓂᒃ ᑐᓂᓯᓂᖅ; 

 

 “ᓂᕈᐊᕐᓇᐅᑉ ᓯᕗᕐᖓᓂ ᐊᑐᖅᑐᖅ” ᑐᑭᖃᖅᐳᖅ ᒪᓕᒐᓕᐅᖅᑏᑦ ᓂᕈᐊᖅᑕᐅᓂᐊᖅᑎᓪᓗᒋᑦ ᒪᓕᒡᓗᒍ 

ᐋᖅᑭᒃᑕᐅᕙᒌᖅᓯᒪᔪᖅ ᓂᕈᐊᕐᓇᐅᑉ ᐅᓪᓗᐊ ᐊᑐᕐᓗᒍ ᓈᓴᐅᑎᓕᒃ 56(3.1), 90 ᐅᓪᓗᑦ 

ᓂᕈᐊᖁᔨᓕᕐᓂᕐᒧᑦ ᑎᑭᓯᔾᔪᑦ ᓇᓗᓇᐃᖅᑕᐅᓚᐅᓐᖏᓐᓂᖓᓂ, ᐅᕝᕙᓘᓐᓃᑦ 

 

 “ᓂᕈᐊᕐᓇᐅᑉ ᓯᕗᕐᖓᓂ ᐊᑐᖅᑐᖅ” ᑐᑭᖃᖅᐳᖅ ᑕᖅᑲᐅᖓ ᖃᐅᔨᒃᑲᐃᓂᖅ ᓂᕈᐊᕐᕕᐅᓂᐊᖅᑑᑉ 

ᐅᓪᓗᖓᓂᒃ ᐊᒻᒪ ᐃᓱᓕᓪᓗᒍ ᐅᓪᓗᕐᒥᑦ ᓂᕈᐊᖁᔨᓕᕐᓂᕐᒧᑦ ᑎᓕᓯᔾᔫᑉ ᓴᖅᑭᑕᐅᓂᖓᓂ.  

ᓂᕈᐊᕐᓇᐅᑉ ᓯᕗᕐᖓᓂ ᐱᒋᐊᖅᐸᑦ ᔫᓂ 22, 2021-ᒥ, ᒪᓕᒐᓕᐅᖅᑎᓕᒫᑦ ᐃᓂᖅᑎᖅᑕᐅᕗᑦ 

ᐅᔾᔨᖅᓱᑦᑎᐊᖁᔭᐅᓪᓗᑎᒃ ᑮᓇᐅᔭᖅᑐᕈᑎᓂᒃ ᓂᕈᐊᖅᑕᐅᕕᖓᑕ ᑮᓇᐅᔭᑦ ᐊᑐᕈᒫᕐᓂᐊᖅᑐᖁᑎᖏᓐᓄᑦ 

ᐊᑭᓕᖅᑕᐅᓂᐊᖅᑐᓂᒃ. (ᑕᑯᒋᐊᕐᓗᒍ ᒪᒃᐱᖅᑐᒐᖅ 8) 

 

ᓄᓇᕗᒻᒥ ᓂᕈᐊᕐᓂᓕᕆᓂᕐᒧᑦ ᐱᖁᔭᕐᔪᐊᕐᒥᒃ ᐃᓗᓕᖏᓐᓂᒡᓗ ᑐᑭᓯᒃᑲᓐᓂᕈᒪᒍᕕᑦ ᐊᔾᔨᖏᓐᓂᒃ ᐱᔪᓐᓇᖅᑐᑎᑦ 

ᓄᓇᕗᒻᒥ ᓂᕈᐊᖅᑐᓕᕆᔨᐅᑉ ᑎᑎᕋᕐᕕᐊᓂ, ᐅᖄᓚᐅᑖ 1-800-267-4394. 

 

 

4.  ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᐊᒻᒪ ᑳᓐᑐᕌᒃᑕᐅᖃᑦᑕᕐᓂᖅ 

 

 ᒪᓕᒐᓕᐅᖅᑎᐅᓚᐅᖅᑐᑦ ᐊᒻᒪ ᒥᓂᔅᑕᐅᓚᐅᖅᑐᑦ ᐅᑎᓐᖏᑦᑐᑦ ᐃᖅᑲᐃᑎᑕᐅᒃᑲᓐᓂᖅᐳᑦ 

ᒪᓕᑦᑎᐊᕆᐊᖃᕐᓂᖏᓐᓂᒃ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᓕᖏᓐᓃᑦᑐᓂᒃ ᐊᒻᒪ ᖃᐅᔨᒪᓪᓗᐊᖅᖢᑎᒃ 

ᑳᓐᑐᕌᒃᑕᐅᔭᕆᐊᖃᓐᖏᓐᓂᖏᓐᓂᒃ ᓄᓇᕗᑦ ᒐᕙᒪᒃᑯᖏᓐᓄᑦ ᒪᓕᒐᓕᐅᖅᑎ 

ᓂᕈᐊᖅᑕᐅᓯᒪᔪᓐᓃᖅᓯᒪᓕᖅᑎᓪᓗᒍ. 

 

 

ᓂᕈᐊᕐᓇᐅᑉ ᐊᕐᕌᒍᖓᓂ ᐅᖃᖅᑎᐅᑉ ᒪᓕᒋᐊᖃᖅᑕᖏᑦ 

 

ᐅᑯᐊ ᒪᓕᒋᐊᓖᑦ ᐊᑐᖅᑐᑦ ᓂᕈᐊᖅᑕᐅᓇᓱᖕᓂᕐᒨᖓᔪᓄᑦ ᑭᓯᐊᓂ.  ᐅᖃᖅᑎ ᐃᓕᓯᒪᐃᓐᓇᕐᓂᐊᖅᐳᑦ 

ᐃᖅᑲᓇᐃᔮᒥᓄᑦ ᓂᕈᐊᕐᓂᓕᕆᓂᖅ ᐊᑐᖅᑎᓪᓗᒍ ᐊᒻᒪ ᐅᖃᖅᑎᐅᖏᓐᓇᓂᐊᖅᖢᓂ ᑭᓯᐊᓂ ᓄᑖᑦ 

ᒪᓕᒐᓕᐅᖅᑏᑦ ᓯᕗᓪᓕᖅᐹᒥᒃ ᐅᓪᓗᕐᒥ ᑲᑎᒪᕐᔪᐊᕐᓂᐊᕐᕕᖓᑕ ᑐᖔᓄᑦ. 

 

ᓂᕈᐊᕐᓂᓕᕆᓂᕐᒨᖓᔪᑦ ᖃᓄᐃᑦᑐᑐᐃᓐᓇᐃᑦ ᐊᑐᖅᑕᐅᔭᕆᐊᖃᓐᖏᓚᑦ ᐅᖃᖅᑎᐅᑉ ᑎᑎᕋᕐᕕᐊᓂ 

ᐅᕝᕙᓘᓐᓃᑦ ᓇᓕᑐᐃᓐᓇᖅ ᒪᓕᒐᓕᐅᕐᕕᐅᑉ ᐃᒡᓗᕐᔪᐊᖓᓂ.  ᑕᐃᒪᐃᓕᑎᓪᓗᖓ, ᓂᕈᐊᕐᓂᓕᕆᔪᑦ ᐅᑯᓂᖓ 

ᐃᓚᖃᖅᐳᖅ: 

 

 ᓂᕈᐊᖅᑕᐅᓇᓱᖕᓂᕐᒨᖓᔪᑦ ᐸᐃᑉᐹᑦ ᐅᓄᖅᓯᑎᑕᐅᓂᖏᑦ, ᓲᕐᓗ ᐊᑭᕐᖓᒥᐅᑕᒃᓴᑦ, ᐅᖃᓕᒫᒐᕋᓛᑦ 

ᐊᒻᒪ ᑎᑎᖅᑲᑦ ᐅᕝᕙᓘᓐᓃᑦ ᑖᒃᑯᓄᖓ ᑐᖅᑯᐃᕕᒋᔭᐅᓗᓂ; ᐊᒻᒪ 

 ᓂᕈᐊᕐᓂᓕᕆᓂᕐᒨᖓᔪᑦ ᐱᔾᔪᑎᒋᓪᓗᒋᑦ ᑲᑎᒪᓃᑦ. 

 

ᑮᓇᐅᔭᖅᑐᕈᑏᑦ ᖃᓄᐃᑦᑐᑐᐃᓐᓴᐃᑦ ᓂᕈᐊᖅᑕᐅᓇᓱᖕᓂᕐᒨᖓᔪᑦ ᐊᑭᓕᖅᑕᐅᓂᐊᓐᖏᓚᑦ ᐅᖃᖅᑎᐅᑉ 

ᑎᑎᕋᕐᕕᐊᓄᑦ.  ᑮᓇᐅᔭᖅᑐᕈᑏᑦ ᐆᒃᑑᑎᓕᐅᕐᓗᒋᑦ ᐃᓚᖃᕈᓐᓇᖅᑐᑦ ᑐᓐᖓᓴᐃᓂᕐᒥᒃ, ᓱᓇᒃᑯᑖᑦ ᐃᓚᒃᓴᓪᓗ, 

ᓂᐱᓐᖓᑕᐃᑦ, ᐃᖏᕐᕋᔭᐅᑏᑦ, ᐅᖄᓚᐅᑎᓄᑦ ᓱᒃᑲᔪᒃᑰᕈᓐᓇᐅᑎᓄᓪᓗ ᐊᑭᓕᐅᑏᑦ, ᐊᒻᒪ ᐊᓯᖏᑦ. 

 

 

ᓯᕗᓕᖅᑎᐅᑉ ᒥᓂᔅᑕᓪᓗ ᒪᓕᒐᒃᓴᖏᑦ ᓂᕈᐊᕐᓇᐅᑉ ᐊᕐᕌᒍᐊ ᐊᑐᖅᑎᓪᓗᒍ      

 

ᒥᓂᔅᑕᐃᑦ ᐃᖅᑲᐅᒪᖁᔭᐅᕗᑦ ᐊᔾᔨᒋᔭᐅᓐᖏᑦᑐᓂᒃ ᐊᑐᕆᐊᖃᖅᑎᑕᐅᓂᕐᒥᓂᒃ ᐃᖅᑲᓇᐃᔭᖅᑎᖏᓪᓗ ᐊᑐᕐᓗᒋᑦ 

ᐊᔾᔨᒌᓐᖏᑦᑐᑦ ᐱᖁᔭᕐᔪᐊᑦ, ᐃᓚᓕᐅᓪᓗᒍ ᓄᓇᕗᒻᒥ ᓂᕈᐊᕐᓂᓕᕆᓂᕐᒧᑦ ᐱᖁᔭᕐᔪᐊᖅ ᐊᒻᒪ ᒪᓕᒐᓕᐅᖅᑏᑦ 

ᐊᐅᓚᑦᓯᔨᓪᓗ ᑲᑎᒪᔨᖏᑦᑕ ᐱᖁᔭᕐᔪᐊᖓ, ᐊᑐᖅᑎᓪᓗᒍ ᓂᕈᐊᕐᓂᓕᕆᓂᖅ.  ᒥᓂᔅᑕᐃᑦ ᑎᑎᕋᕐᕕᖕᒥᓂ 

ᐊᑕᐃᓐᓇᕐᓂᐊᖅᑐᑦ ᐊᒻᒪ ᑮᓇᐅᔾᔭᒃᓴᐃᓐᓇᕐᓗᑎᒃ ᓂᕈᐊᕐᓇᖅ ᐊᑐᖅᑎᓪᓗᒍ ᐊᒻᒪ ᓂᕈᐊᕐᓂᖅ 

ᐊᓂᒍᖅᓯᒪᓕᕋᓗᐊᖅᑎᓪᓗᒍ, ᑎᑭᓪᓗᒍ ᓇᓗᓇᐃᖅᑕᐅᒃᑲᓐᓂᕐᓕᖓᓄᑦ ᐃᓇᖏᖅᑕᐅᓂᖓᓄᓪᓘᓐᓃᑦ. 

 

ᓂᕈᐊᕐᓂᓕᕆᓂᕐᒧᑦ ᑐᕌᖓᔪᑦ ᖃᓄᐃᑦᑐᑐᐃᓐᓇᐃᑦ ᐊᑐᖅᑕᐅᔭᕆᐊᖃᓐᖏᓚᑦ ᐃᒡᓗᕐᔪᐊᓂ ᒐᕙᒪᒃᑯᓐᓄᑦ 

ᐊᑐᖅᑐᐊᖅᑕᐅᔪᓂ ᐅᕝᕙᓘᓐᓃᑦ ᓇᖕᒥᓂᕆᔭᖏᓐᓂ.  ᑕᐃᒪᐃᓕᓚᐅᖅᑎᓪᓗᖓ, ᓂᕈᐊᕐᓂᓕᕆᓂᕐᒧᑦ ᑐᕌᖓᔪᑦ 

ᐅᑯᓂᖓ ᐃᓚᖃᖅᐳᑦ: 

 ᓂᕈᐊᖅᑕᐅᓇᓱᖕᓂᕐᒨᖓᔪᑦ ᐸᐃᑉᐹᑦ ᐅᓄᖅᓯᑎᑕᐅᓂᖏᑦ, ᓲᕐᓗ ᐊᑭᕐᖓᒥᐅᑕᒃᓴᑦ, ᐅᖃᓕᒫᒐᕋᓛᑦ ᐊᒻᒪ 

ᑎᑎᖅᑲᑦ ᐅᕝᕙᓘᓐᓃᑦ ᑖᒃᑯᓄᖓ ᑐᖅᑯᐃᕕᒋᔭᐅᓗᓂ;  

 ᓂᕈᐊᕐᓂᓕᕆᓂᕐᒨᖓᔪᑦ ᐱᔾᔪᑎᒋᓪᓗᒋᑦ ᑲᑎᒪᓃᑦ. 

 

ᒥᓂᔅᑕᐃᑦ ᒐᕙᒪᓕᕆᓂᕐᒧᑦ ᖃᐅᔨᒪᔨᑕᖏᑦ ᐊᒻᒪ ᑎᑎᕋᖅᑎᖏᑦ ᓂᕈᐊᕐᓂᓕᕆᓂᕐᒨᖓᔪᓂᒃ 

ᐱᓕᕆᐊᖃᕆᐊᖃᓐᖏᓚᑦ ᐃᖅᑲᓇᐃᔭᕐᓇᐅᒡᒍᔪᑦ ᐃᑲᕐᕋᖏᓐᓂ ᐅᕝᕙᓘᓐᓃᑦ ᒐᕙᒪᒃᑯᑦ ᐃᒡᓗᕐᔪᐊᖁᑎᖏᓐᓂ, 

ᐊᑐᕆᐊᖃᓐᖏᓚᓪᓗ ᖃᓄᐃᑦᑐᑐᐃᓐᓇᕐᓂᒃ ᒐᕙᒪᒃᑯᑦ ᐱᖁᑎᖏᓐᓂᒃ (ᓲᕐᓗ, ᐅᖄᓚᐅᑏᑦ 

ᐊᒥᓱᓐᖑᖅᑎᑦᑎᔾᔪᑏᑦ, ᖃᕆᓴᐅᔭᐃᑦ, ᐊᓯᖏᓪᓗ) ᓂᕈᐊᕐᓂᓕᕆᓂᖅ ᐱᔾᔪᑎᒋᓪᓗᒍ. 

 

ᑮᓇᐅᔭᖅᑐᕈᑏᑦ ᖃᓄᐃᑦᑐᑐᐃᓐᓴᐃᑦ ᓂᕈᐊᖅᑕᐅᓇᓱᖕᓂᕐᒨᖓᔪᑦ ᐊᑭᓕᖅᑕᐅᓂᐊᓐᖏᓚᑦ ᓄᓇᕗᑦ 

ᒐᕙᒪᒃᑯᖏᓐᓄᑦ.  ᑮᓇᐅᔭᖅᑐᕈᑏᑦ ᐆᒃᑑᑎᓕᐅᕐᓗᒋᑦ ᐃᓚᖃᕈᓐᓇᖅᑐᑦ ᑐᓐᖓᓴᐃᓂᕐᒥᒃ, ᓱᓇᒃᑯᑖᑦ ᐃᓚᒃᓴᓪᓗ, 

ᓂᐱᓐᖓᑕᐃᑦ, ᐃᖏᕐᕋᔭᐅᑏᑦ, ᐅᖄᓚᐅᑎᓄᑦ ᓱᒃᑲᔪᒃᑰᕈᓐᓇᐅᑎᓄᓪᓗ ᐊᑭᓕᐅᑏᑦ, ᐊᒻᒪ ᐊᓯᖏᑦ. 

 

ᓂᕈᐊᕐᓂᓕᕆᓂᖅ ᐊᑐᖅᑎᓪᓗᒍ, ᒥᓂᔅᑕᐃᑦ ᐃᖏᕐᕋᔭᒋᐊᖃᖅᐳᑦ ᒐᕙᒪᒃᑯᑦ ᑮᓇᐅᔭᖏᓐᓂᒃ ᐊᑐᕐᓗᑎᒃ ᑭᓯᐊᓂ 

ᐊᑐᕆᐊᖃᓪᓚᑦᑖᖅᐸᑦ ᐊᒻᒪ/ᐅᕝᕙᓘᓐᓃᑦ ᑐᐊᕕᕐᓇᖅᑐᓕᕆᒋᐊᖃᕈᓂ ᒐᕙᒪᒃᑯᑦ ᐱᔭᒃᓴᖏᑦ ᐱᔾᔪᑎᒋᓪᓗᒋᑦ. 

 

ᐱᕙᓪᓕᐊᔾᔪᓰᑦ: 

 

1. ᖁᓛᓂ ᑎᑎᕋᖅᓯᒪᔪᑦ ᒪᓕᒋᐊᓖᑦ ᐊᑐᓯᒋᐊᕐᓂᐊᖅᐳᑦ ᓂᕈᐊᖁᔨᓕᕐᓂᕐᒧᑦ ᑎᓕᓯᔾᔪᑦ ᓴᖅᑭᑕᐅᕕᐊᓂ. 

 

2. ᒥᓂᔅᑕᐃᑦ ᐃᖅᑲᓇᐃᔭᖅᑎᖏᑦ ᐅᓪᓗᓕᒫᖅ ᓂᕈᐊᕐᓂᓕᕆᓂᕐᒥᒃ ᐃᖅᑲᓇᐃᔮᖃᕈᒪᒍᑎᒃ, ᑕᑕᑎᖅᓯᔭᕆᐊᓖᑦ 

ᐊᑭᓕᖅᓱᖅᑕᐅᓐᖏᓪᓗᓂ ᓄᖅᑲᖓᓚᐅᑲᒍᑎᓂᒃ ᐊᒻᒪ ᐊᖏᖅᑕᐅᓗᑎᒃ. 

 

3. ᐊᖏᕐᕋᐅᔾᔪᑏᑦ ᐅᑯᓇᓂ ᑎᑎᕋᖅᓯᒪᔪᖅ 10 ᒪᓕᒡᓗᒍ ᐊᒃᑐᐃᓂᖃᓐᖏᑦᑐᖅ ᐅᑯᑎᒎᖔᖓᔪᓂᒃ 

ᒪᓕᒃᑕᐅᔭᕆᐊᓕᖕᓂᒃ. 

 
4. ᐅᑯᐊ ᒪᓕᒋᐊᓖᑦ ᐊᒻᒪ ᐱᕙᓪᓕᐊᔾᔪᓰᑦ ᑐᑭᖏᓐᓂᒃ ᐊᖏᖃᑎᒌᒍᓐᓇᐃᓪᓕᔪᖃᖅᐸᑦ, ᒥᓂᔅᑕᐃᑦ 

ᑲᑎᒪᔨᖏᓐᓄᑦ ᑎᑎᕋᖅᑎ ᐊᖏᖃᑎᒌᒍᑕᐅᔪᓐᓃᖅᑐᒥᒃ ᑐᓐᓂᖅᑯᑎᖃᕐᓂᐊᖅᐳᖅ ᓯᕗᓕᖅᑎᒧᑦ 

ᐊᑐᓕᖁᔭᓕᐅᕈᑕᐅᓂᐊᕐᒪᑦ. 

 

 


